
TAKDİM

Tarihine ve kültürel mirasına sahip çıkan milletler sürekli yükselme 
ve gelişme içinde olmuşlardır. Geçmişten tevarüs ettiğimiz zengin kaynak-
larımızın günümüze ve hatta geleceğe ışık tuttuğu bilinen bir hakikattir. 
Çünkü tecrübe ve birikimlerini referans almayan milletlerin gelecekleri 
hakkında sıhhatli yorumlarda bulunamayacakları herkesçe bilinmektedir.

Yüzyıl öncesinde hekimlerimiz tarafından "halk sağlığı" konusunda 
yazılan pek çok ilmî eseri yayınlama ve bilim dünyasına kazandırma dü-
şüncesiyle yola çıkan üniversitemiz, elinizdeki bu eserle birlikte güzel bir 
heyecanı daha yaşamaktadır. Dr. Besim Ömer tarafından kaleme alınan Su 

ile Tedavi ve Denizde Banyo adlı eser, suyun insan sağlık ve temizliği açı-
sından taşıdığı önemi bilimin ve tecrübelerin aydınlığında bize öğretiyor. 

Üniversitemiz bundan sonra da tarih, kültür ve medeniyetimizin tıp 
sahasındaki özgün eserlerini günümüz harfleriyle neşrederek geçmiş ile 
gelecek arasındaki köprüleri yeniden kurmanın sorumluluk ve bilinci için-
de olacaktır.

Bu vesileyle kitabı hazırlama nezaketinde bulunan başta değerli ku-
rucu rektörümüz Prof. Dr. Cevdet Erdöl Beyefendi ile Dr. Öğr. Üy. Ahmet 
Zeki İzgöer'e, eserin basımı ve yayını sırasında emek ve katkıları bulunan-
lara en derin kalbî muhabbet ve teşekkürlerimi sunuyorum.

Prof. Dr. Kemalettin AYDIN
Sağlık Bilimleri Üniversitesi Rektörü

ÖNSÖZ

Dr. Besim Ömer Mekteb-i Tıbbiye-i Şahane'de okuduğu yıllarda, 
okul sıralarında iken öğrendiği: "Biz canlı olan her şeyi sudan yarattık" 
ilâhi sözünden aldığı ilhamla eserini kaleme almıştır. Avrupa'da yaptığı 
ilmî etütleri ve edindiği tecrübeleri de kitabına ilâve etmek suretiyle o dö-
nemde tıbbın tedavi usullerinden biri olan "suyla tedavi" ve "deniz ban-
yoları"na ait önemli bilgilere yer vermiştir. Su konusunun ehemmiyetine 
binaen daha önce de kardeşi Azmi Bey'le birlikte Su adında bir kitap ya-
yınlamıştır.

Dr. Besim Ömer 19. yüzyılın ikinci yarısından itibaren Osmanlı 
Devleti'nde bilinen suyla yapılan modern tedavi uygulamalarını neredeyse 
bütün detaylarıyla kitabında tanıtmıştır. Özellikle tedavi usulünün seçimi 
ve tedavinin süresi gibi konuların işin ehli doktorlar tarafından belirlen-
mesi gerektiğini söylemiş ve yine tedavinin tecrübeli bir tabip tarafından 
sürdürülmesinin önemine işaret etmiştir. Kitap, Osmanlı döneminde bu 
alanda yazılmış ilk eserlerden biri olması bakımından tıp tarihçileri ve 
halk sağlığı üzerinde çalışanlar için ana kaynaklardan biri olma özelliğini 
korumaktadır.

Eser iki bölüm halinde yazılmıştır. İlk bölümü su ile tedaviye, ikinci 
bölümü ise denizde banyo uygulamalarına ayrılmıştır.

Hastalıkların tedavisinde soğuk su ve buza olduğu kadar sıcak su ve 
su buharına da ihtiyaç bulunduğunun bilincinde olan Besim Ömer, "hid-
roterapi" kavramının sıcak ve soğuk su ile tedaviyi içine aldığını kabul 
eden bir hekimdir. O, eserinde bir taraftan sıcak suyun vücut sıcaklığına, 
solunuma, kas, kalp-damar ve merkezî sinir sistemlerine olan etkileri üze-
rinde dururken, diğer taraftan da soğuk suyun vücut sıcaklığına, solunuma, 
iskelet-kas, kalp-damar ve sinir sistemlerine etkileri üzerinde durmuştur. 
Ayrıca suyun iyileştirici, teskin edici ve terletici etkilerinden bahsetmiştir. 
Yine su ile tedavinin uygulama alanlarının yanı sıra su ile tedavide izlen-
mesi gereken usul hakkında bilgiler vermiştir.

Besim Ömer, kitabının "Su ile Tedavinin Âsâr-ı Şifaiyesi" bahsinde 
su ile tedavinin sağlığa olan etkisini anlatırken bu usul sayesinde insan 
cildinin mükemmel bir şekilde temizlendiğini ve bu sebeple insanın pek 
çok ârızalardan uzakta kaldığına işaret etmiştir. Hatta İslâmiyet'teki ab-
dest, boy abdesti gibi temizlikle ilgili önemli emir ve hükümlerin sıhhat 
açısından getirdiği faydaların bu hikmet ve sebeplerle ilgili olduğunu be-
lirtmiştir. Bu yüzden de herkesin dikkatini çekebilmek için kitabının kapa-
ğına: "Su ile tedaviyi sudan zannetmeyiniz" diye yazarak suyun önemi ve 
gücüne cinasta bulunmuştur.

Dr. Besim Ömer'in bu değerli eserini yayınlama lütfunda bulunan 
Sağlık Bilimleri Üniversitesi'ne teşekkür ederken, kitabın su tarihi üze-
rinde çalışacaklara faydalı olması ve bilim çevrelerine katkı sağlaması en 
büyük temennimizdir.

Prof. Dr. Cevdet ERDÖL
Dr. Öğr. Üy. Ahmet Zeki İZGÖER

TRANSKRİPSİYON SIRASINDA İZLENEN USUL

Dr. Besim Ömer'in Su ile Tedavi ve Denizde Banyo ünvanlı kitabında 
uygulanan transkripsiyon usulleri şöyledir:

• Metin genel olarak 12 puntodur. Fotoğraf altyazıları, tablolar ve 
indeks 11 puntodur. Dipnotlar 10 puntodur.

• Metnin imlâsı günümüz Türkçe kurallarına uygun bir hale getiril-
meye çalışılmıştır. Paragraflar, konu başlıkları ve yan başlıklar mümkün 
olduğu ölçülerde korunmuştur. Konu başlıkları ve ara başlıklar koyu pun-
tolarla dizilmiştir.

• Osmanlıca metinlerin günümüz harflerine nakli sırasında basit bir 
transkripsiyon uygulanmıştır. Arapça ve Farsça kelimelerde ayn ʻ , hemze 
ʼ karakteri ile gösterilirken apostrof olarak  '  sembolü kullanılmıştır. Arap-
ça ve Farsça kelimelerdeki uzatmalarda â, î, û şekilleri tercih edilmiştir.

• Yer ve şahıs isimlerinde transkripsiyon uygulanmamıştır. Bu tür 
kelimelerde inceltmeler şapka ˆ karakteriyle gösterilmiştir.

• Rumî tarihlerin Milâdî karşılıkları köşeli parantezde verilmiştir.

• Sayfa numaraları köşeli parantezde koyu puntolarla yazılmıştır.

• Osmanlıca metinde unutulan, eksik bırakılan veya hatalı okunan 
kelimeler, tarafımızca düzeltilmiş ve ikmal edilmiştir. Düzeltmeler ve me-
tinde eksik bırakılan kelimeler köşeli parantezde [  ] şeklinde gösterilmiş-
tir.

• Her türlü basılı eser italik yazılmıştır.

• Batı kaynaklı şahıs isimlerinin mümkün olduğu ölçülerde orijinal 
yazılışları verilmiştir. Tespit edilemeyenlerin okunuşuyla yetinilmiştir.

• Konuşma metinleri italik olarak verilmiştir.

TRANSKRİPSİYON - METİN



Mebâhis-i Tıbbiyeden

SU İLE TEDÂVÎ

VE

DENİZDE BANYO

Su ile tedâvîyi "sudan" zannetmeyiniz!

Cemʻiyet-i Tıbbiye-i Osmaniye aʻzâsından  
Mekteb-i Tıbbiye-i Şâhâne'de

Fenn-i Vilâde Muʻâvini

Doktor Yüzbaşı Besim Ömer

Maʻârif Nezâret-i Celîlesi'nin ruhsatıyla tabʻ olunmuşdur.

Dersaadet

Mahmud Bey Matbaʻası - Bâbıâli civârında Ebussuud

Câddesi'nde, numara 72

1305 [1889]

Mahmud Bey Matbaʻası

Bâbıâli civârında Ebussuud Câddesi'nde, numara 72

1305 [1889]

Su ile Tedavi ve Denizde Banyo

(3)

İFÂDE

Baʻde edâ-yı mâ-vecebe aleynâ*

Mümkün olduğu kadar müdâvât-ı basîta tarafını iltizâm edenlerden 
olduğumdan mukaddemâ Üzüm ile Tedâvî usûlü hakkında bir risâle neş-
reylemiş idim. Bunun mazhar olduğu rağbet su ile tedâvîye dâir bu kitâbı 
tahrîr ve neşre cesâret vermişdir.

"Ve ceʻalnâ mine'l-mâʼi külle şeyʼin hayy**" sırr-ı celîline mazhar 
olup bu cihetle dahi âdetâ bir mâdde-i hayâtiye demek olan suların dere-
ce-i lüzûm ve ehemmiyeti daha mektebliliğimiz hengâmında enzâr-ı dik-
katimizi celb eylediğinden -birâderim ile müştereken- Su*** ismiyle bir 
kitâb neşreylemiş idik.

Zâten ve aslen bir "gıdâ" olan suyun "devâ" sûretinde de istiʻmâliyle 
husûle gelecek fevâid metn-i risâlede mufassalan îzâh edildiğinden burada 
tekrârdan sarf-ı nazarla evvelce Saʻâdet gazetesinde neşrolunan "Denizde 
Banyo" makâlesini Su ile Tedâvî'ye ilâve ederek Su ile Tedâvî ve Denizde 
Banyo nâmıyla işbu risâleciği meydân-ı intişâra vazʻ eyler ve bu vesîle 
ile de dâimâ evrâd-ı zebânem olan duʻâ-yı füzûnî-i eyyâm-ı ömr ü âfiyet 
ve tezâyüd-i şân u şevket-i Hazret-i Şehinşâhî'yi bi't-tekrâr kesb-i fahr u 
mesâr ederim.

Ve minallahi't-tevfîk

Doktor Besim Ömer

*   "Üzerimize düşeni yaptıktan sonra".
**  "Ve canlı olan her şeyi biz sudan yarattık". Kurʻân-ı Kerim, Enbiyâ suresi, 30.
*** Kitabın yayını için bkz. Azmi - Besim Kardeşler, Su, Haz: Cevdet Erdöl - Ahmet 

Zeki İzgöer, Sağlık Bilimleri Üniversitesi Tıp Tarihi Uygulama ve Araştırma Mer-
kezi, İstanbul 2022, 497 s.

(4)

Su ile Tedâvî

İdro-terapötik, idro-terapi (tedâvî bi'l-mâ’) derecât ve suver-i muhte-
lifede su istiʻmâli üzerine müesses bir usûl-i müdâvâtdır. Bu usûlde hâlât-ı 
marziye-i muhtelife su istiʻmâliyle tedâvî edilir.

Tedâvîyle iştigâl edip terapötist (müdâviyyûn) zümresine iltihâk 
eden etıbbâ-yı maʻrûfeden bir takımı (Trousseau, Pidoux) idro-terapiyi so-
ğuk su ile tedâvîye hasretmişler, bazıları da -Bouchardat gibi- müdâvât-ı 
mezkûreyi "muʻarrıkât" meyânında zikreylemişlerdir.

Fi'l-hakîka bu usûl üzere tedâvîde ale'l-ekser soğuk suya mürâcaʻat 
olunur ki birçok emrâzda fevâid ve menâfiʻi gayr-ı kâbil-i inkârdır. Lâ-
kin bazen husûsuyla "cümle-i asabiye"nin bazı âfâtında ve "resye" ve 
"nıkrîs"in bazı eşkâlinde vesâir emrâzda soğuk suyun îkâʻ eylediği intibâh 
ve teyakkuzu tahfîf için oldukça sıcak bir suya enzife-i rahmiyede 50 de-
recelik bir su ile ihtikâna, tamsı



9

Doktor Besim Ömer



10

Su ile Tedavi ve Denizde Banyo

(5)

li-ecli'd-daʻve ayakları sıcak suya koymağa mürâcaʻat olunmak lâzım ge-
lir.

Tedâvî-i emrâzda buzdan edilen istifâde kadar su buhârından da in-
tifâʻ edilir.

Bu hâlde idro-terapi kelimesinin soğuk ve sıcak su ile olan müdâvâta 
şümûlünü kabûl eylemek daha maʻkûldür.

*

* *

Suyun Cilde Teʼsîri 
ile 

Husûle Gelen Âsâr-ı Fisyolociye

Biz burada Doktor Beni-Bard'ın Muʻallim-i meşhûr Brown-Séqu-
ard'ın nezâreti tahtında yapdığı tecârib ile mütehassıl netâyici yazacağız.

Cilde teʼsîr eden su tedâvîde mürâcaʻat olunan usûle ve suyun de-
rece-i harâretine göre dimâğ ve nühâʻ-ı şevkî yani murdâr iliğe ve  efʻâl-i 
münʻakise sâyesinde aʻsâb ile vücûdun  kâffe-i nevâhîsine teʼsîrât-ı mah-
sûsede bulunur.

Doktor Beni-Bard tecâribini daha ileri götürerek bir uzvun teʼsîrât-ı 
devâiyesine hâdim efʻâl-i münʻakiseyi hâsıl ve tevlîd için cildin hangi ta-
rafı, hangi nâhiyesi

üzerine suyun teʼsîri lâzım geleceğini bulmuşdur. Doktor Fleury usûlünü 
soğuk suyun teʼsîrât-ı musarrıfesi üzerine vazʻ eylemişdir ki kâffe-i em-
râzın tedâvîsinde bu usûle mürâcaʻat ve devâm olunamayacağından sıcak 
suya da ihtiyâc vardır.

Suyun cilde teʼsîri her ne kadar ânî ise de pek mühimdir. Cild efʻâl-i 
hayâtiye nokta-i nazarında gâyet mühim olup üç cihetle mütâlaʻa olunur:

1-Bir uzuv müfrez ve müteneffis olup bir sûret-i mühimmede harâ-
ret-i bedeniyeyi tanzîm eder ve bir hâl-i muvâzenetde bırakır.

2-Cümle-i deverâniyenin bir kısm[ı] intişârî hükmünde olduğundan 
hîn-i iktizâda terâkümât-ı demeviyeyi bertaraf eder ki bu da aʻzâ-i dâhili-
yenin hayât u selâmeti için pek mühimdir.

3-Bir uzuv mess ü lems olup aʻsâb orada nihâyet bulduğundan 
teʼsîrât-ı hâriciye uzv-ı mezkûr üzerine vâkiʻdir.

Bu hâlde suyun cilde teʼsîri harâret-i zâtiye, cümle-i şaʻriye, cümle-i 
asabiye-i muhîtıyeye âid âsârı tevlîd

(7)

eder. Lâkin suyun kâffe-i teʼsîrâtında cümle-i asabiye dâimâ hissedâr-ı 
teessürdür. Evʻiyenin yani kan damarlarının inkıbâz u inbisâtına hâdim 
aʻsâb-ı muharriketü'l-evʻiye suyun dâimâ taht-ı teʼsîrindedir.

Suyun derece-i harâreti ile harâret-i zâtiye yani bedeniyeye teʼsîri 
cây-ı iştibâh değil ise de bu teʼsîr o derece mühim değildir. Suyun bilhâssa 
cümle-i asabiye-i muhîtıyeye teʼsîri ile efʻâl-i münʻakise sâyesinde aʻzâ-i 
baʻîdede husûle gelen âsâr ehemmiyetlidir. Bu hâlde cümle-i asabiye hâri-
cen suyun teʼsîri ile arzu olunan âsâr-ı umûmiye yâhûd husûsiye meyânın-
da bir vâsıta-i cebriyedir.

Su ile tedâvînin sûret-i teʼsîrini böyle çabuk mütâlaʻadan sonra harâ-
ret ü bürûdetin uzviyete vech-i teʼsîrini mütâlaʻa edelim:

Bürûdet ü harâretin teʼsîri havânın, ecsâm-ı sulbenin suyun temâ-
sıyla husûle geldiğine göre tahallüf eder. Ondan başka harâret ü bürûdet 
dâimâ bir nisbet üzeredir. Derecât-ı âtiyede alelâde şu hadde bulunuruz: 

Su ile Tedavi ve Denizde Banyo

(8)

8-12 derecedeki suya gâyet soğuk denilir.

12-16 " soğuk "

16-20 " serin "

20-26 " ılık "

26-30 muʻtedil

30-40 " sıcak "

40'ın fevkinde gâyet sıcak "

Bu cedveli daha uzatmakda maʻnâ yokdur. Çünkü insânın alelâde 
buhâr banyolarında tahammül eylediği derece 50'yi tecâvüz etmez. Ge-
rek umûmî yâhûd mevziʻî derece-i harâretin tenzîli gerekse bazı efʻâl-i 
münʻakise îkâʻı lüzûm eder ise iyice mesdûd kauçuk kîseler içerisinde buz 
parçaları kullanılır.

Sıcak Suyun Teʼsîri

Tecârib-i muhtelife ve müteʻaddide 56* derece-i harâretin derece-i 
muʻtedile ve mütevassıta olduğunu yani cild ile hîn-i temâsında harâret-i 
bedeniyenin aslâ tebeddül eylemediğini irâe eylemişdir. Lâkin derece-i 
mezkûrede de -zamân-ı teʼsîrde- yine harâret hissolunur. Çünkü cild ve 
etrâf, aksâm-ı dâhiliyeye nisbeten hemen dâimâ daha aşağı bir derece-i 
harâretdedir.

Bu derecenin fevkinde olan su sıcakdır. Tedrîcen 

* Sehven 56 olarak yazılan bu rakam 26 olmalıdır.

alıştırılacak olur ise cild ziyâde bir harârete meselâ 50 dereceye tahammül 
eder.

Sıcak suyun derece-i harâreti hatt-ı mütevassıtdan az bir şey ziyâde 
ise hissiyet-i lemsiye tezâyüd eder. Hâlbuki ziyâde bir harâret, ziyâde bir 
bürûdet gibi hissiyet-i mezkureyi tenkîs ve cildde bazı tahavvülât hâsıl 
eder. Vücûdunkinden ziyâde olan bir harâret, harâret-i zâtiyeyi tezyîd eder. 
Bu hâl müsbet bir keyfiyet ise de tahte'l-lisân mîzânü'l-harâre ile derece-i 
harârete bakıldıkda bunun bir dereceden aslâ yukarı çıkmadığı görülmüş-
tür.

Sıcak ve yâbis bir muhîtde, bir havâda harekât-ı teneffüsiye soğuk-
dakinden daha ziyâde seyrekdir.

Hâlbuki harâret-i râtıbe harekât-ı mezkûreyi tesrîʻ eder. Lâkin 
sürʻat-i teneffüs âsâr-ı kimyeviyenin tezayüd ve sürʻatini mûcib olmaz. 
Çünkü ifrâğ olunan hâmız-ı karbonun mikdârı derece-i harâretin teref-
fuʻuyla tenâkus eder.

Her ne sûretle ve her ne şekilde teʼsîr eder ise etsin, harâret darabân-ı 
kalbi tesrîʻ eder ki darabân-ı kalbdeki bu sürʻat ter başlayınca ve gaşye 
inhimâk zuhûr edince tenâkus eyler. Cilddeki evʻiye-i şaʻriye üzerine bir-
denbire teʼsîr eden

sıcak su evvel emirde hafîf bir takallus baʻdehû evʻiye-i mezkûrede rükû-
det-i demi mûcib olur. Harâret ile kesb-i sürʻat eden darabân ve cevelân 
aʻzâ-i dâhiliyede bâ-husûs merâkiz-i asabiyede terâkümât-ı demeviyeye 
bâdî olur.

Umûmiyetle harâret-i muʻtedile ve mütevassıta intibâh-ı adalîyi tez-
yîd, harâret-i mütezâyide ise bilakis tenzîl ve kuvâ-yı adaliyeyi tenkîs ve 
taʻbı daʻvet eder.

40-45 derecelik bir banyoda -alelâde on, on beş dakîkada- başda 
ağırlık ve ağrı, uykuya temâyül, kulak çınlaması ve bazen daha mühim 
ârızât peydâ olur. Harâret, harâret-i zâtiyeye karîb olduğu hâlde intibâh-ı 
asabîyi tenkîs eder. Daha yukarı bir derecede -müddet-i teʼsîr kısa olmak 
şartıyla- müsekkin gibi teʼsîr eyler.

Soğuk Suyun Teʼsîri

Su ne kadar sürʻatle teceddüd eder ise soğuk da o derece şedîd his-
solunur. Bürûdet-i şedîde evvel emirde bir hissiyet-i müellime hâsıl eder 
ki bu hissiyet bürûdetin inkıtâʻ-ı teʼsîrinden bir müddet sonraya kadar bâkî 
kalmak üzere bilâhare gayb olur. Su şiddetle soğuk olunduğu ve mâyiʻ 
gâyet münkasem bulunduğu zamân hissiyet ziyâde 

şedîddir. Eğer bilakis mâyiʻ münkasem olmayıp şiddetle de sevk olunma-
yacak olur ise hissiyet o derece şedîd değildir.

İlk hissiyetden sonra soğuğa tahammül derece-i harâretin tenzîliyle 
aʻsâbın kuvve-i nâkılesinin tenâkusundandır. Bürûdet vücûdun her tarafına 
teʼsîr edecek olursa meselâ insân soğuk bir suya dalacak olur ise harâret-i 
zâtiye tenezzül eder. Bu tenezzül hudûd-ı muʻayyeneyi tecâvüz edemez. 
Çünkü insân bundan aşağı bir derecede yaşayamaz. Lâkin mevziʻan harâ-
ret oldukça tenezzül eder. Uzviyetin soğuğa tahammülü soğuğun müddet 
ve sûret-i teʼsîrine ve taht-ı teʼsîrde olan mahallin vüsʻatine tâbiʻdir.

Deverân-ı harâretin teʼsîriyle sürʻat, bürûdetin taht-ı teʼsîrinde betâet 
kesb eder. Soğuk bir banyoda nabız dâimâ azalır. Soğuğun evvel emirde 
teʼsîrinde darabân-ı kalb sürʻat hâsıl eder ise de bilâhare suyun derece-i 
bürûdeti ne kadar ziyâde ise bu da o derece tenâkus eyler.

Bürûdetin teʼsîriyle cildde husûle gelen solukluk evʻiye-i şaʻriyenin 
takallusâtını irâe eder. Soğuk teʼsîrde devâm eylediği hâlde bu solukluk 
gider ve yerine kanın evʻiyede rükûdeti münâsebetiyle bir kırmızılık peydâ 
olur. Soğuk 

takallusât-ı adaliyeyi tenkîs ve şedîd olduğu zamân büsbütün mahveder.

Bürûdet cümle-i asabiyeye iki vechile teʼsîr eder: 

1-Cilddeki aʻsâb-ı hissiye üzerine îkâʻ eylediği hissiyet,

2-İdâre-i bedeniyeden refʻ-i harâret ile.

Bürûdetin aʻsâb-ı hissiyenin nihâyetine olan bu teʼsîri vücûdun ak-
sâm-ı mütebâkiyesinde aks-i endâz olur ki bunun şiddeti hissiyet-i şahsiye 
ve hâlet-i asabiyeye tâbiʻdir.

İdâre-i bedeniyede gerek hayât-ı hayvânîye gerekse nebâtîye hâdim 
efʻâlin kâffesi cümle-i asabiyenin taht-ı emr ve nüfûzunda olduğundan so-
ğuk gibi cümle-i mezkûreyi tahrîk ve tenbîh eden esbâbın aʻzâ-i muhteli-
fe-i bedene ve vezâifine teʼsîri olacağı muhakkakdır.

Bürûdetin teʼsîri ne türlü olur ise olsun en evvel husûle gelecek eser 
mâyiʻâtın, seyelânın içeri doğru hücûmu ve teneffüsde bir sıkıntı ve bir 
boğulma hissiyetidir. Evʻiye-i şaʻriyenin takallusuyla cild sürʻatle solar. 
Bu takallusât cümle-i adalâta da intişâr etmekle tüy ürpermesi, ayak ve el 
ve çene titremesi gibi alâim zuhûr eder. Memeler sertleşir, 

husyeler yukarıya çekilir. Baʻdehû hayât-ı nebâtîye hâdim adalât mütees-
sir olmağla mesâne takallus eder ve bu cihetle gayr-ı irâdî tebevvül zuhûr 
eyler.

Bu intibâh-ı umûmîyi bir devr-i sükûnet taʻkîb eder. Lâkin bürûdetin 
teʼsîri uzar ise ikinci defa umûmî bir titreme peydâ olur. Bürûdetin teʼsîrini 
müteʻâkib husûle gelen sükûnete "aksü'l-amel" denir.

Aksü'l-amel uzviyetin taht-ı idâresinde bulunan kâffe-i vesâitin 
teʼsîr-i bürûdete karşı gayr-ı irâdî bir müdâfaʻasıdır. Bu zamânda etrâf-ı 
bedende hoş bir harâret hissi zuhûra başlar. Cild kızarır, teneffüs vüsʻat 
ve sühûlet, deverân sürʻat, darabân-ı kalb şiddet, adalât kuvvet, insânda 
ziyâde bir râhat kesb eder.

Harekât ve harâret-i aksü'l-ameli teshîl ve delk ve ovma dahi tesrîʻ 
eder.

Aksü'l-amelden istifâde olunur. Lâkin birçoklarının zannı gibi tedâvî 
bi'l-mâʼdan maksad aksü'l-amel değildir. Bazen aksü'l-amelden ictinâb lâ-
zım bazen ise onu taʻdîl mühimdir.

Şedîd aksü'l-ameller bazı emrâzda ârızât-ı vahîmeye bâdî olur.

Bürûdetin teʼsîrinden mukaddem vücûdun terli bulunması bu yolda 
bir tedâvînin icrâsına mâniʻ değildir. Şu kadar ki ter vücûdun ziyâde bir 
yorgunluğu ile müterâfık olmaya.

*

* *

Suyun Dâhilen Teʼsîri

Soğuk su enbûbe-i hazmiyeye idhâlinde sürʻatle massolunur. Lâkin 
havâdan mahrûm olan su bu imtiyâza nâil değildir. Havâdan ârî olan su 
çok kere hazım borusunu başdan başa geçerek müshil gibi teʼsîr eder. Ni-
tekim bu teʼsîr aç karnına içilen soğuk suyu müteʻâkib görülür. Buzlu su 
kayları tevkîf ve bu hâlde hissiyet-i münʻakiseyi ve evcâʻı tenkîs eder. Ilık 
su ise kayyı daʻvet ve umûm bedene muʻarrık gibi teʼsîr eder. Fakat şeker 
ve mevâdd-ı ıtriye ve mürr vesâireyi hâvî olmamak şartıyla.

Su massolundukdan sonra turuk-ı teneffüsiye, cild, böbrekler vâsı-
tasıyla ifrâğ olunur ki bu hâlde ya muʻarrık yâhûd müdirr-i bevl gibi teʼsîr 
eder. Bevl tarîkıyla ifrâğ olunan suyun mikdârı şürb olunan mikdârın kü-
çük bir kısmıdır.

Suyun fiʻl-i iʻtidâyı tesrîʻ eylediği beyân olunmuş ise de gerek bizzât 
Raboteau'nun gerekse şâkirdleri olan

Doktor Türabyan ve İstiradiyadis vesâirenin tecâribiyle aksi isbât olun-
muşdur. Suyun fiʻl-i iʻtidâyı tesrîʻ eylediği kabûl olunacak olur ise derece-i 
harâreti de terfîʻ etmesi lâzım gelir ki bunun aksi vâkiʻdir. Su her ne kadar 
ihtirâkât netîcesi ve fiʻl-i iʻtidâ miʻyârı olan evre (cevher-i bevl) ve kibrî-
tiyetlerin teşekkülüne hizmet etmez ise de onların ifrâğını teshîl eder. İşte 
bunun için diyatez-i bevlîde ve kurşun ile tesemmümde su tavsiye olunur.

*

* *

Su ile Tedâvînin Âsâr-ı Şifâiyesi

Evvel emirde tedâvî bi'l-mânın teʼsîrât-ı sıhhiyesinden bahsedelim 
ki bu usûl sâyesinde cild bir nezâfet-i kâmilede kaldığından vücûd her ci-
hetle mühim olan böyle bir uzvun ihtilâl-i vezâifi ile mütehassıl ârızâtdan 
masûn kalır. İşte İslâmiyet'de vuzûʼ, gusl gibi ahkâm ve evâmirin sıhhatçe 
fevâidi bu sebebe mübtenîdir.

Âsâr-ı devâiye de ya "evveliye" yâhûd "müteʻâkibe"dir.

Âsâr-ı evveliye suyun müzâdd-ı iltihâb, münebbih gibi;

âsâr-ı müteʻâkibe ise mukavvî, muʻaddil, musaffî ve muhallil gibi  
teʼsîrâtıdır. 

Müzâdd-ı İltihâb Gibi Teʼsîri

Su bidâyetde iltihâbın terakkîsine mâniʻ olur ve hattâ büsbütün il-
tihâbı refʻ edebilir. Soğuk ve kısa bir duşu yâhûd ıslatılmış bir çuha par-
çasının ilsâkını müteʻâkib yâbis bir tenevvür iltihâb-ı kasabâtı, hunnâkı 
yâhûd ahşânın bir iltihâbını şiddetinden düşürür. Lâkin iltihâb ilerlemiş ise 
tabîʻata bi'l-muʻâvene inhilâle hızmet etmelidir. Burkulma, urulma vesâi-
reyi müteʻâkib husûle gelen iltihâbâtda kıtʻa-i mültehibe üzerine soğuk 
suya sık sık batırılmış bezler yâhûd buz parçaları koymak, mütemâdiyen 
su dökmek alâim-i ilhâbiyeyi tenkîs eder.

Kıtʻa-i mültehibede aksü'l-amele mâniʻ olmak müzâdd-ı iltihâb-ı ed-
viye ile olan tedâvînin esâsıdır. Su ile ıslatılan bezleri azıcık ısınır ısınmaz 
kaldırıp sık sık değiştirmelidir.

Bürûdet bir cerhada hissiyet ve evcâʻı tenkîs ve ale'l-ekser taham-
mül-güzâr olan harâret hissini refʻ u izâle ve evʻiyeyi bi't-tenkîs demi, ak-
sâm-ı amîkaya defʻ ve bu cihetle nezfden vikâye eder.

Romatizm gibi esbâb-ı dâhiliyeden ileri gelen iltihâbâtda

soğuk bezlerin sık sık tecdîdi netâic-i gayr-ı meʼmûleye bâdî olur. Zâtür-
riʼe, iltihâb-ı periton ve ahşânın ekser iltihâbâtı soğuk suya batırılmış bez-
ler ve buzlarla tedâvî olunur. Lâkin edvâr-ı evveliye-i marazda vesâit-i 
mezkûre daha müessirdir.

Karahummâ ve hummeyât-ı indifâʻiyenin bazılarında harâreti tenkîs 
ve tenzîl eylemek, darabânı yavaşlatdırmak için soğuk suya mürâcaʻat olu-
nur. Hummeyât-ı indifâʻiyede su cildde yanma ve kaşınma hissini tenkîs 
etmekle berâber cild-i mültehabın taharrüşüyle husûle gelen efʻâl-i münʻa-
kise-i maraziyeden ahşâyı, husûsuyla dimâğı hıfz eyler.

Müsekkin Gibi Teʼsîri

Soğuk suyun vücûda teʼsîri uzun sürmek ve çarpmamak şartıyla mü-
sekkin gibidir. Bu bâbda ale'l-ekser suya dalma tavsiye olunur. Lâkin bu 
yolda soğuk bir suya devâmlı dalmağa herkes tahammül edemez. Çünkü 
bazı âdemlerde tahammül-güzâr evcâʻa bâdî olur. Bu hâlde banyoda ya 
yüzme tavsiye olunur yâhûd vücûdu muʻtedil bir suya batırılmış sünger 
vesâire ile silme, bazen suyun müsekkin-i umûmî gibi teʼsîri güççe olur. 
Hâlbuki bir uzva ve  efʻâl ve vezâifine teʼsîri kolaydır. Bu hâlde buz 

ve soğuk suya batırılmış bezler, uzun sürmek üzre su akıtma en iyi tarîk-
lerdir.

Münebbih Gibi Teʼsîri

Suyun bu teʼsîrine fakrü'd-demde intibâh-ı fisyolocînin zaʻfi yâhûd 
fıkdânı ile cümle-i asabiyede husûle gelen ihtilâlâtda ihtiyâc ziyâdedir. 
Hâlât-ı mezkûrede teʼsîrât-ı mukavviye en ziyâde müfîddir. Bu bâbda en 
ziyâde müreccah olan usûller en ziyâde aksü'l-ameli daʻvet edenlerdir. 
Husûsuyla gâyet münkasem su sevk eden duşlar tavsiye olunur. Çünkü 
bunlar âsâr-ı intibâhiyeyi pek çabuk îkâʻ ederler. İntibâhın şiddetli olması 
için duşun soğuk su ile ve müddeti kısa olması ve suyun şiddetle sevk 
olunması lâzımdır.

Aksü'l-amelin o derece şedîd olmaması matlûb ise duşun suyu o ka-
dar soğuk olmamak ve şiddetli sevk olunmamak ve uzunca sürmek lâzım-
dır.

Tedâvî bi'l-mâʼnın işte asıl bu âsâr-ı intibâhiyeyi tevlîd husûsu fâide-
lidir. Suyun cilde olan bu teʼsîrât-ı intibâhiyesi  efʻâl-i münʻakise sâyesinde 
aʻzâ-i sâireye ve etrâf-ı bedene bi'l-intişâr harekâta istihâle eder. Teʼsîrât-ı 
mezkûre

böylece intişârında bir kavisi taʻkîb eyler ki ona "kavs-i intibâhî-i muhar-
rikî" nâmı verilir.

Muʻayyen bir uzva ve onun fiʻl ü vazîfesine teʼsîr matlûb ise bi'l-alâ-
ka-i asabiye uzv-ı mezkûra inʻikâs eden efʻâlin husûlüne en ziyâde müs-
taʻid nâhiyeye suyun teʼsîri lâzımdır.

İşte buralarını gösterecek görgüdür. Fisyoloji  efʻâl-i münʻakisenin 
topoğrafyasını teʼsîs eylemektedir.

Suyun bu intibâh-ı muharrikinden felclerde, aʻsâb-ı muharrike-
tü'l-evʻiyenin, asab-ı müşterek-i kebîre merbût aʻsâbın bazı ihtilâlâtında, 
atâlet-i veʻâiyeden neşʼet eden ahşânın terâkümât-ı demeviyesinde vesâir 
yerlerde istifâde olunur.

Musarrif Gibi Teʼsîri

Su sath-ı cildin bir tarafında bir taharrüş-i devâî peydâ etmekle bu 
mahal ile münâsebâtı muhakkak olan uzviyetin diğer bir nâhiyesinde kâin 
taharrüş-i marazîyi refʻ u izâle edebilir ve bu cihetle efʻâl-i hayâtiyeyi bir 
hâl-i muvâzenete getirebilir.

Su bir mahall-i muʻayyen üzerine teʼsîr-i husûsîde bulunarak mev-
ziʻan ve idâre-i bedeniyenin her tarafında îrâs-ı tahavvülât ile umûmen 
icrâ-yı teʼsîr eyler.

Umûmî yâhûd mevziʻî soğuk su ile duş bu âsârı hâsıl eder ise de so-
ğuk su ile temâsdan evvel harâretin teʼsîri ale'l-ekser müreccahdır.

Muʻarrık Gibi Teʼsîri

Harâret vâsıtasıyla her derecede terleme kâbildir. Hâlbuki soğuk su 
cildin aʻsâbını, evʻiyesini, guddelerini tenbîh ve binâenaleyh vezâifini tes-
hîl eder. Fakrü'd-deme müteʻallik emrâzda teri daʻvet bîhûdedir. Lâkin su 
ahlâtdan ileri gelmiş emrâzda teri daʻvet ve güzel bir tegazzîye riʻâyet ve 
münâsib bir tedâvîye müdâvemet pek güzel bir tarîkdır.

*

* *

Su ile Nasıl ve Ne Vakit Tedâvîde Bulunmalı?

Marîzin hîn-i tedâvîsinde evvel emirde hastalığın tabîʻatına ve has-
tanın teessür ve istiʻdâdına muvâfık bir usûl intihâb edilmesi ehemdir. Me-
selâ bir iltihâb-ı cerhînin önü alınmak istenilir ise müzâdd-ı iltihâb edviye 
ile tedâvîye mürâcaʻat olunmalıdır. Lâkin bazen hastalık ziyâde bir şiddet-
de olduğundan bir sûret-i âniyede âsâr-ı müsekkineye ihtiyâc messeder ki 
bu hâlde muʻtedil bir su ile vücûdu silmek, ılık suya batırılmış bir süngeri 
vücûdun her tarafına 

gezdirip sürmek gâyet fâidelidir. Bazen ılık bir su dökündükden sonra so-
ğuk su ile müddeti kısa bir duş yapılabilir.

Teʼsîrât-ı intibâhiyeyi daʻvet ve aksü'l-ameli tevlîd için dâimâ hâlet-i 
maraziye ve şahsiyeyi nazar-ı dikkate almalıdır. Hastanın ahvâl-i umûmi-
yesini, mukâvemetini ve bürûdetin vücûdunda hâsıl edeceği derece-i in-
tibâhı nazar-ı imʻândan dûr tutmamalıdır ki bu da idâre-i bedeniyeye bir 
nazar-ı müdekkikâne ile keşfolunabilir. Aksü'l-amelin ne derece sürʻat ile 
husûle geldiğini ve ne kadar müddet devâm eylediğini ve'l-hâsıl soğuk 
suyun aʻzâ-i muhtelife ve cümle-i asabiyeye ne yolda teʼsîr etdiğini iyice 
mütâlaʻa için bir de tecrübe yapılabilir. Lâkin bu tecrübenin hafîf bir ak-
sü'l-ameli daʻvet etmesi ve ziyâde bir yorgunluk getirmemesi içün muʻte-
dil derece bürûdetde bir su ile yapılması pek münâsibdir.

Husûsuyla emrâz-ı asabiyede evvel emirde kemâl-i tedbîr ve ihtiyât 
ile davranmak elzemdir. Ziyâde soğuk bir su ile duş etmeğe başlamalarıyla 
tedâvî bi'l-mâʼnın teʼsîrât-ı şifâ-bahşâsından ne kadar zevât mahrûmdur!

Alâim-i vecaʻiye ve âlâm-ı asabiyeyi teskîn ve izâle matlûb

ise birbirini müteʻâkib harâret ve bürûdetin teʼsîri münâsibdir.

Vefret-i tamsı tedâvî matlûb ise vücûdun kısm-ı ulvîsine soğuk duş-
lar yapmak ve ayakları soğuk banyoya koymak ve sürʻat-i tedâvîyi müs-
telzim bir hâl olmadığı hâlde nezf-i rahmin tevakkufunu beklemek iyidir. 

Su ile tedâvîye havâdâr ve münâsib bir derece sıcak bir odada sene-
nin her mevsiminde devâm edilir. Bünyeleri nâzik hastaların ve husûsuyla 
müteessirü's-sadr olanların tedâvîye mevsim-i şitâda başlamamaları muk-
tezî ve fakat iʻtiyâd etdikleri hâlde bu mevsimde de bilâ-mahzûr devâm 
edecekleri bedîhîdir.

Emrâz-ı asabiye son ve ilkbahârda kesb-i iştidâd eylediğinden maz-
nûnü'z-zuhûr olduğu bu zamândan on beş, yirmi gün evveli tedâvîye başla-
yıp husûlüne mümânaʻat eylemek muvâfıkdır ki bu usûl ile marazın tevkîfi 
kâbil olmadığı sûretde bile tahfîfi mümkündür.

Tedâvî bi'l-mâʼ asıl bu tedâvîye mahsûs binâlarda icrâ olunmalıdır. 
Lâkin lüzûm ve sûret-i icrâsı bir tabîb-i tecrübe-dîde tarafından derʻuhde 
olunduğu hâlde odada bu nevʻ tedâvîden meʼmûlün fevkinde istifâde olu-
nur.

Ziyâde bir müdâvemet ve bu bâbda intizâma riʻâyet ile ancak

usûl-i tedâvî bi'l-mâʼnın fevâidi ziyâdedir. Tedâvînin devâmı tabîʻat-ı ma-
raza ve kuvvet-i marîze tâbiʻdir.

Efʻâl-i hayâtiyede mevcûd olan ihtilâlât tezâyüd eylediği yâhûd 
âsâr-ı maraziye-i sâire husûle geldiği anda bu nevʻ tedâvîyi terk etmelidir. 
Bu gibi ihtilâlâtın zuhûru vahîm olmayıp çok kere lâzımdır.

Tedâvî bi'l-mâ’nın hüsn-i teʼsîrâtı ale'l-ekser tedâvîye devâm olun-
duğunda görünmez de bazen tedâvînin katʻında zuhûr eder. Bazı emrâzda 
devâm ile ancak tedâvî bi'l-mâʼdan istifâde olunur. Bazen ise devâmı mû-
cib-i taʻb olur. İşte buralarını taʻyîn edecek de ancak tabîb-i tecrübe-dîde-
dir.

Hasta su ile tedâvîde bulunacağı zamân aç olmalı. Lâkin duşdan ev-
vel hafîf bir çorba içmekde de bir mahzûr yokdur. Tedâvî için en ziyâde 
münâsib zamân uykudan kalktığı andır.

5-6 yâhûd 7 yaşına kadar gâyet soğuk su dökünmek yâhûd böyle bir 
suya dalmak umûmiyetle fenâdır. Muʻtedil bir derecede soğuk (18, 20, 25) 
su daha münâsibdir. Daha sonra çocuğu soğuk su ile tedâvî eylemek ve 
baʻdehû vücûdunu delk eylemek ve yayan yürütmek pek iyidir. Bu sûret



47

Doktor Besim Ömer



48

Su ile Tedavi ve Denizde Banyo

(24)

çocukların cümle-i adaliyelerini tezyîd eder ve lenfeviyetin husûl ve terak-
kîsine mâniʻ olur.

Genç bir yaşda zuhûr ederek ekseriyâ bir hâlet-i asabiyeye müteʻal-
lik bulunan selisü'l-bevl yani sidiği tutamamazlığa karşı su ile tedâvî pek 
iyi gelir. 17-18 yaş arasında tedâvî bi'l-maʼ cimnastik gibi terbiye-i mâd-
diyenin esâsı olmalıdır.

Sinn-i kemâlde su ile tedâvî bünyeye ve mizâca tâbiʻdir.

Kadınlar umûmiyetle erkeklerden ziyâde hassâsedirler. Onların otu-
rurken ömür-güzâr olmaları, vazîfe-i tamsiye, haml, irzâʻ misillü ahvâl 
ara sıra uzviyetlerini herc ü merce kâfîdir. Kadınlarda cümle-i asabiye gâ-
lib olduğundan su ile tedâvî âkilâne devâm olunmak şartıyla bittabʻ pek 
münâsibdir. Su ile tedâvî umûmiyetle hayzın zuhûrunu teshîl eylediğinden 
zamân-ı bülûğda genç kızlara fâidelidir.

*

* *

Su ile Tedâvînin Fevâidi

Sıcak yâhûd ılık su dâhilen içildiğinde kay getirdiğinden tesem-
mümâtda vesâir hâlâtda kullanılır. Soğuk yâhûd buzlu su muʻannid kay-
larda, kolerada, iltihâb-ı

periton-ı hâdde, âlâm-ı miʻdeviyede verilir. "Erhamü yâ Rab!*" dedirtecek 
kadar şiddetli evcâʻ hâsıl eden bağırsak bükülmesinde, zâtü'l-periton-ı cer-
hîde yalnız dâhilen buzlu su verilmez, belki hâricen batn üzerine de buzlar 
konur.

Hâricen sıcak su kanı, ahlâtı celb eylediğinden iyi bir musarrif gibi 
teʼsîr eder. Ayakları sıcak suya koyma kanı vücûdun kısm-ı süflîsine celb 
ü daʻvet etmekle baş ağrısında, hayzın gelmesinde tavsiye olunur. İltihâba 
tutulmuş kıtaʻât üzerine ılık suya batırılmış bezler konulduğu sûretde in-
hilâle hizmet edilir. Enzife-i rahmiyede ve yeni doğan çocukların zâhiren 
ölmüş gibi görünen hâllerinde sıcak su büyük hizmet eder. Rahimden gelen 
kanı tevkîf husûsunda bazen birçok kâbızâtın ve hattâ tıpalamanın fâidesi 
olmadığı hâlde doğrudan doğruya unk-ı rahme ihtikân edilen 50 derecede-
ki suyun teʼsîri mücerrebdir. Kezâ sûret-i zâhirede ölmüş görünen nevzâd 
çok kere 40-50 derecedeki banyo sâyesinde tekrâr iʻâde-i hayât eylemişdir.

* "Allah'ım merhamet et!"

Soğuk su demin bazı mahallerde rükûdetine ve iltihâbı bazı hâlât-ı 
ihtikâniyeye karşı kullanılır.

Husyelerde damarların tevessüʻüne devâlî-i safen, bevâsîre yani me-
melere karşı soğucak su bir takım merhemlerden ve kâbızâtdan daha iyidir. 
Berelerde, yanıklarda soğuk su bir tarafdan kanı tevkîf, diğer cihetden his-
siyeti, binâenaleyh evcâʻı tenkîs eylediğinden fâidelidir.

Serin bir banyo Trousseau, Pidoux göre "hora" nâmındaki maraz-ı 
asabîye fâidelidir.

Bazı hezeyân ve hurâfâtda hastanın başına 1-2 kova soğuk su dökül-
mesi iyi gelir. 

Karahummâ vesâir hummeyâtda da soğuk sudan istifâde olunur. Fa-
kat sûret-i istiʻmâli bilmelidir.

Bazı emrâz-ı müzminede duş vesâir usûllerle tedâvî bi'l-mâʼya 
mürâcaʻatın pek çok fevâidi görülüyor. İhtilâmât ve cimâʻ ile mütehassıl 
zaʻfda, adem-i iktidârda, seyelân-ı menide, fakrü'd-demde, ihtinâk-ı rahm-
de, âfât-ı ihtilâciyede, nezle-i miʻdeviyede, zaʻf-ı vilâdîde, bazı ahşânın 
imtilâsında, nıkrîsde, âlâm-ı resyeviyede tedâvî bi'l-mâʼ nâfiʻdir. Suyun 
sûret-i istiʻmâli muhtelif istikâmâtda aşağıdan

yukarıya, yukarıdan aşağıya, yanlama suyu sevkden, duş ve su dökünmek-
den ibâretdir. Bu usûllerle yalnız bürûdetden değil belki muhtelif nikât 
üzerine suyun darbesiyle hâsıl olan âsâr-ı mukavviye ve musarrifeden de 
istifâde olunur. İnkıtâʻ-ı tams zamânında kadına su ile tedâvî bâ-husûs 
umûmî duşlar tavsiye olunur ki cilde ziyâde bir hissiyet getirmekle gâib 
olma derecelerine gelen vazîfe-i hayâtiyeyi bi'l-inʻikâs idâme eder.

*

* *

Su ile Tedâvî Bazı Emrâzda Fâidesiz ve Hattâ Muzırdır

Ensicede hâsılât-ı gayr-ı mütecânisenin husûlüyle mütemâyiz em-
râzda tedâvî bi'l-mâʼ fâidesiz ve hâsılât-ı mezkûre akciğer, kalb gibi aʻzâ-i 
mühimmede teşekkül eylediği hâlde hatarnâkdir.

Su ile tedâvî bir tufeylin vücûdundan yâhûd bir hâlet-i diyateziyeden 
(fesâd-ı bünye) ileri gelen emrâz-ı cildiyenin ekserîsinde fâidesizdir. Lâkin 
cümle-i asabiyenin ve cilddeki şebeke-i şaʻriyenin vazîfece bir ihtilâline 
merbût olan emrâz-ı cildiyede tedâvî bi'l-mâʼ müessirdir.

Su ile tedâvî bazı emrâzda marazın asıl tabîʻatı üzerine hiçbir teʼsîr-
de bulunmayarak yalnız bazı aʻrâzı tahfîf eder. Meselâ seretân-ı miʻdeye 
mübtelâ olan zevâtda tedâvî bi'l-mâʼ kayları tevkîf, dimâğın ve murdâr 
iliğin (nühâʻ-ı şevkî) âfât-ı uzviyesiyle husûle gelen ihtilâlât-ı hissiye ve 
harekiyeyi tahvîl ü tahfîf eder.

Sillü'r-riʼe artık meydâna çıktığı sûretde tedâvî bi'l-mâʼdan ne bek-
lenir? Teşemmuʻ-ı kebed yani karaciğerin sanki balmumuna tebeddülüyle 
mütemâyiz hastalıkda, teleyyün-i dimâğda, intifâh-ı riʼede, ümmü'd-dem-
de tedâvî bi'l-mâʼ aslâ tavsiye olunamaz.

Hulâsa su ile tedâvî müessirdir. Lâkin lüzûm ve sûret-i icrâsını bil-
meli.

*

* *

Şimdiye kadar tedâvî bi'l-mâʼdan umûmiyetle bahseyledik. Bundan 
sonra denizde banyodan bahsedelim.

-1-
Banyo Nedir?

Banyoların Envâʻı: Yarım ve Tekmîl Banyo – Oturak, El ve Ayak 
Banyosu, Sulb, Mâyiʻ, Gazî Banyo – Basît ve Mürekkeb Banyo –  

Banyo Kelimesini Kabûlde Mecbûriyet

Sadede girişmezden mukaddem evvel emirde banyonun ne demek 
olduğunu anlamalıyız. Banyo az veya çok sürmek üzere vücûdu ya kâmi-
len yâhûd kısmen mâyiʻ, sulb yâhûd gazî bir vasat derûnuna idhâl etmek-
dir. Lâkin ekseriyetle banyo terkîbi ve derece-i harâreti muhtelif mâyiʻe 
dalmağa denir.

Vücûdun böylece kâmilen daldırılmasına "umûmî banyo"

kısmen daldırılmasına, daldırılan kısma göre "yarım banyo", "oturak ban-
yosu", "el banyosu", "ayak banyosu" denilir.

Banyolar mâyiʻ, sulb, gazî olup mâyiʻ banyolarda tatlı su (yağmur, 
dere, menbaʻ) ve tuzlu su (deniz suyu, miyâh-ı maʻdeniye-i tabîʻiye-i 
vazʻiye) ile olduğuna göre basît banyo ve mürekkeb yâhûd devâî banyo-
ya taksîm olunur. Mürekkeb yâhûd devâî banyolarda ıtrî (kokulu nebâtâtı, 
şarâbı, ispirtoyu hâvî olan), münebbih (hardal), müleyyen (kepek, nişasta, 
surutka, süd), mukavvî (jelatin, yağ, kan, et suyu vesâire) olabilir. 

Sulb banyolar da ya tamâmen sulb olur (kum, kül, nişasta derûnun-
da) ya nısf mâyiʻ yani cıvık olur (maʻdenî çamurlar, üzüm ve zeytin posası, 
fışkı derûnunda). Gazî banyolar da ya yâbis (havâ-i yâbis, hâr, mütezay-
yık, zîbakî, kibrîtî, iyodî, reçinevî vesâire) yâhûd râtıb (basît yâhûd edviye 
ile meşbûʻ ebhire) olur.

Banyo hakkında bu kadar tafsîlât verip sadedden çıkmaklığım mah-
zâ müsemmâsı taʻaddüd etmiş olan banyo kelimesini kabûl edişde muztar 
kaldığımı anlatmakdır.

Her ne ise biz yine sadede gelelim: Burada yazacağımız bahis deniz 
banyosu ve deniz suyunun sûret-i teʼsîridir.

-2-
Denizde Banyo

Ahâlî-i Kadîme Nezdinde Banyo – Deniz Banyosunun Menşei – Deniz 
Hamâmları Gâyet Ehemmiyetlidir – Banyo Sıhhati Vikâye ve Vücûdu 
Takviye, Emrâzı Teşfiye Eder – Banyoya Devâmda Etıbbâ-i Hâzıkanın 
Reʼyi Munzam Olmalıdır – Zuʻafâ ve Nühafâya ve Husûsuyla Etfâle 

Banyo Pek İyidir – Banyonun Teʼsîrâtını Tıbben Mütâlaʻa İçin Birçok 
Husûsâtı Nazar-ı Ehemmiyete Almalıdır – Deniz Banyosunun Teʼsîri 

Mahalle, İklîme Göre Muhtelifdir – Havâ-yı Bahrînin Teʼsîrâtı

Ahâlî-i kadîmenin tarz-ı taʻayyüşü, iştigâlâtı, iklîmin derece-i harâ-
reti ve bunlar gibi esbâb-ı sâire nazar-ı tedkîke alınacak olursa aʻsâr-ı ev-
veliyede behemehâl banyoya devâm olunduğuna kanâʻat hâsıl olur.

Kürre-i arzda ilk isk ân eden ve enhâr civârında, göl ve deniz etrâfın-
da bulunanların banyoya devâm etmiş olduklarına hiç iştibâh yokdur.

Edyân-ı kadîme nazar-ı ehemmiyete alındığı hâlde cümlesinde nezâ-
fet ü tahâretin mukaddes tutulduğu görülür.

Zâten tahâret ü nezâfet tabîʻî ve cibillî bir keyfiyetdir.

Birçok hayvânâtın gerek serinlenmek gerekse temizlenmek için suda 
yıkandığı, bazılarının da tufeylâtdan toz ve çamur ve yağlı toprak ile halâs 
olmağa çabaladığını görüyoruz ki bu da nezâfetin, banyonun pek tabîʻî 
olduğunu müsbetdir.

Eflatun Bahr-ı Sefid'i, küçük bir havuzun kenârlarında bulunan kur-
bağalar gibi etrâf u sevâhilinde ahâlî meskûn olan büyük bir havuza ben-
zetmiş ve bu cihetle insânı kurbağaya teşbîh etmişdir ki bu da suyun, ban-
yonun insâna derece-i lüzûmunu pek güzel îmâ eder.

Esâtîre göz gezdirilecek olsa sırf hikâyât ve hayâlâtdan ibâret olan o 
zamânda bile banyonun maʻlûm olduğu anlaşılır.

Yunanistan-ı kadîmde banyolar jimnazlarda dâhil olup gençler ora-
lara devâm ile kuvvetlerini tezyîd ve akıl ve zekâlarını tenbîh ediyorlardı. 
Tahâret ü nezafet husûsunda deniz

banyosunun teʼsîri eskiden maʻlûm idi. Lâkin tedâvî husûsundaki teʼsîrâtı 
daha sonra olarak Yunan ve Roma medeniyetiyle meydâna çıkmışdır.

Bokrat, Calinos, Pelin deniz suyunun hüsn-i teʼsîrâtından bahsetmiş-
lerdir. Kurûn-ı vüstâda deniz suyunun istiʻmâl-i devâîsi büsbütün unutul-
muş ve böylece mâʼ-i bahrînin havâss-ı devâiye ve şifâiyesi birçok zamân-
lar mechûl kalmış idi.

Romalılar birçok zamânlar Tiber nehrinde banyoya devâm etmişler 
ve meşâkk-ı seferiyeye karşı tahammül ve mukâvemet için gâyet mühim 
olan kuvâ-yı bedeniyelerini yüzmekle hıfz ve tezyîde saʻy eylemişlerdir. 
Bilâhare Roma'da medeniyet terakkî etdikçe banyoya mahsûs binâlar, 
hamâmlar inşâ olunmuşdur. Romalılar banyoyu o derece sıhhate makrûn 
u muvâfık bulmuşlar ki Pelin nâm hekîme göre birçok zamânlar bundan 
başka tıbba hâcet görmemişlerdir. O zamânda sıcak banyolar, istihmâmât 
hemen umûmiyetle kabûl olunmuş idiyse de Augustus'un soğuk banyo ile 
şifâ-pezîr oluşu bu nevʻ banyoyu birçok zamânlar moda sırasına geçirmiş, 
lâkin Marsilius'un da soğuk banyo ile vefâtı modayı alt üst etmiş ve böyle-
ce birçok vakitler banyonun unutulmasına bâdî olmuşdur.

Hulâsa soğuk ve sıcak banyoların fevâid-i sıhhiyesi pek eskiden beri 
maʻlûm idiyse de deniz banyosunun muhassenât-ı devâiye ve şifâiyesi as-
r-ı hâzırda tahakkuk eylemişdir.

İngiltere ve Almanya'da bu asrın nısf-ı evvelinde deniz banyolarının 
fevâid-i tıbbiyesinden uzun uzadıya bahsolunmuş ve en evvel Şimâl De-
nizi'nde, Bahr-ı Baltık'da, Manş Denizi'nde deniz hamâmları teʼsîs ve binâ 
olunmağa başlanmışdır. Sonradan Fransa'da dahi Cermenya akvâmına itti-
bâʻan Dieppe ve Bologna'da birçok hamâmlar yapılmışdır.

Vatanımızın hemen her cihetinde sâhil bulunması ve bu bâbdaki is-
tiʻdâd-ı mevkiʻîsi deniz hamâmlarının evvelce bizde inşâ olunduğunu zan-
netdirir ise de lüzûmsuz tafsîlâtı câmiʻ olan târîhlerimizde bu gibi bahisle-
re tesâdüf edilemediğinden iş dâimâ zanda kalıyor.

Her ne ise denizde banyonun fevâidi ve muhassenâtı anlaşıldığın-
dan her yerde bu cihete ehemmiyet veriliyor, deniz hamâmları tekessür 
ediyor. Lâkin bizde deniz hamâmlarının tekessürü fevâid ve muhassenâtı-
nı bi't-takdîr mazhar-ı rağbet-i umûmî oluşundan olmayıp ortalığın deniz 
hamâmlarında vücûdca istifâdeden ziyâde zevk u safâ aradığındandır. Ya-
zın deniz hamâmlarına müdâvemet deniz

suyundan ve havâsından istifâde için değil, belki vakit geçirmek ve eğlen-
mek için olduğundan ekseriyâ hamâmlar olur olmaz yerlerde binâ olunu-
yor, ahâlî de sıhhate gayr-ı münâfî bir sûretde banyo ediyor.

Denizde banyoyu eğlenmekden başka bir şey nazarıyla bakmayanlar 
ciddi ve gâyet mühim olan bu mübâhasemizden bir şey anlayamamakda 
maʻzûrdurlar. Böylelerin nasâyih-i tıbbiyeye ihtiyâcları da yokdur.

Etıbbâ denizde banyoya hem bir vâsıta-i sıhhiye ve hem de bir vâsı-
ta-i şifâiye nazarıyla baktığından tavsiye eylediği eşhâsda üç netîceye nâil 
olmak ister: Sıhhati vikâye ve idâme, bünyeyi takviye, emrâzı teşfiye.

Tıbb-ı cedîd deniz banyosundan edilecek istifâdeyi her cihete neşr u 
taʻmîm eylemiş ise de vâ esefâ ki ahâlîmiz bu hakîkate daha henüz kesb-i 
yakîn edememişdir.

Lenfeviyet ve hanâziriyet gibi bi'l-cümle âfât-ı bünyeviyeye karşı 
deniz banyosunun fevâid-i tıbbiye ve muhassenât-ı şifâiyesi evvel emirde 
gözleri önünden bu gibi âfât ve ahvâl hiç eksik olmayan ekâlîm-i şimâliye 
etıbbâsının nazar-ı dikkatlerini celb etmişdir.

Memleketimiz bâ-husûs İstanbul'umuz hasbe'l-mevkiʻ banyoya gâ-
yet müsâʻid olduğundan sevâhilinde kum ve erik otu ve istiridye vesâire 
kabukları gibi mevâdd-ı iyodiyeyi hâvî olan deniz suyundan ve havâ-i sâ-
fından istifâdeye çalışmalıyız.

Deniz banyosunun biri suyu, diğeri havâ-i sâfı olmak üzere iki vâsı-
ta-i teʼsîri vardır.

Deniz suyu kürre-i arzın kısm-ı aʻzamını işgâl edip muhtelifü't-ta-
bîʻa topraklarla dâimâ temâsda ve cereyânlar, medd ü cezrler, rüzgârlarla 
her cihete hareketde ve nebâtât ve hayvânâtın enkâzıyla işbâʻ olunmakda 
gâyet aʻlâ bir maʻden suyudur.

Deniz suyunun teʼsîri bi'l-cümle miyâh-ı maʻdeniyenin teʼsîrâtından 
daha mühimdir.

Deniz suyu cildi takviye ve tenbîh eylediği gibi havâsı da gışâ-i 
muhâtî-i riʼevîye ve efʻâl-i hazmiyeye teʼsîrât-ı nâfiʻa ve hasenede bulu-
nur.

Tebdîl-i mekân, seyâhat, denizin manzara-i dil-rübâsı, sevâhil-i 
bahrda seyr u hareket ve esnâ-yı istihmâmda sibâhat uzviyet-i beşeriyeye 
gâyet nâfiʻdir. Denizin maʻnevî olan bu teʼsîr-i azîmü'n-nefʻinden başka 
kemâl-i ihtiyât ve tedbîr ile icrâ olunduğu hâlde birçok emrâza deniz ban-
yosundan daha müessir, daha müfîd bir

devâ yokdur. Lâkin bu kadar fevâid ve muhassenâtı ve teʼsîrât-ı nâfiʻasıyla 
berâber bilâ-ihtiyât ve bilâ-tefrîk deniz banyosunun sû-i istiʻmâli de muzır 
olarak netâyic-i vahîmeye bâdî olur.

Memleketimizde deniz banyosu sû-i istiʻmâle uğramış ve onun için 
fâide yerine ekseriyâ zarar görülmekde bulunmuşdur. Bugün pek çokları 
deniz hamâmlarına seyre gider gibi gidiyorlar ve ahâlî deniz banyosunun 
bünyelerine ve mizâclarına müfîd ve muzır olacağına dair hiçbir tabîbe 
suâl etmedikden başka fenâ bir yolda banyo ediyorlar. Eğlenmek ve iç 
sıkıntısını gidermek için deniz hamâmlarına devâm olunduğundan orada 
sâʻatlerce kalınıyor. Deniz hamâmlarının intihâbı da keyfe tâbiʻ.

Deniz banyosu fâidesi nisbetinde gâyet müessir olduğundan herke-
sin lüzûm ve adem-i lüzûmunu kendi taʻyîn etmemesi ve icrâsında lâzım 
gelen kavâʻid-i sıhhiyeye riʻâyet eylemesi ehemm-i umûrdandır. Bilâ-
tefrîk deniz banyosunun herkese fâidesi dokunacağını ve her ne türlü icrâ 
olunursa olunsun zarar getirmeyeceğini tasavvur ve mülâhaza etmek pek 
boşdur. Pek çok nefʻ ve fâidesi olan şeyin pek çok zararı da olabilir.

Deniz hamâmlarına devâmdan bir maksad-ı ulvî vardır ki o da vü-
cûdu tenbîh ve takviye, sıhhati ıslâh ve idâmedir. Bu maksada nâiliyet 
için kavâʻid-i sıhhiyeye dâimâ riʻâyet olunmalıdır. Sir Clark diyor ki: "Bir 
memleketdeki deniz hamâmlarına, tabîbe mürâcaʻat etmeksizin bilâ-fark 
herkes devâm eder, böyle bir hareket-i nâ-becâ ile hâsıl olacak mehâzîr ve 
mazarrâtı ahâlîye iʻlân ve işâʻa elzemdir". İşte Sir Clark'ın bu sözü mem-
leketimize pek mutâbıkdır. Her sene deniz banyosu mevsiminde hastalık-
larının teşdîdi ile etıbbâya mürâcaʻat edenler az değildir. Bu yolda deniz 
suyundan ve havâsından istifâde etmek isteyen marzâ ve hattâ ashâbıyla 
etıbbâya mürâcaʻat ile banyonun hastalığı teşdîd edip etmeyeceğini ve vü-
cûdlarına iyi gelip gelmeyeceğini sormalıdır. Zîrâ tabîb banyoyu tavsiye-
den mukaddem marîzin mübtelâ olduğu âfeti, sıhhatde olan zâtın bünye 
ve mizâcını nazar-ı dikkat ve ehemmiyete alır. İşte ancak bu yolda deniz 
banyosundan istifâde meʼmûl ve netâyic-i hasene melhûzdur.

Tabʻan ve fıtraten nahîf olanlar ve bünyeleri bir sebebden dolayı (tu-
ruk-ı teneffüsiyenin bazı hastalıklarından başka) iktisâb-ı zaʻf edip denizin 
sâf ve hâlis havâsını

teneffüse muhtâc bulunanlar deniz banyosundan ve sevâhil havâsından is-
tifâde ederler.

Büyük şehirlerde büyüyen ve büyürken ziyâde boy atan çocuklar, 
uykusuz kalmağla ve çocuğuna uzun meme vermekle zayıflayan kadınlar, 
mesâʻî-i akliyede bulunan tabîbler ve edîbler kemâl-i emniyetle deniz ban-
yolarına devâm edebilirler. Zîrâ bu sâyede onlar pek çabuk bir zamânda 
iʻâde-i sıhhat ve kesb-i kuvvet ederler.

Umûmiyetle denilebilir ki deniz banyosu bütün idâre-i bedeniyenin 
yâhûd yalnız bazı aʻzânın takviye olunmağa muhtâc bulunduğu bir zamân-
da şâyân-ı tavsiyedir. Lâkin çocuklara, gençlere büyüklerden ziyâde fâide-
lidir. Deniz banyosu emrâz-ı hâddeden ziyâde emrâz-ı müzminenin tedâvî 
ve teşfiyesinde müessirdir.

Deniz banyosunun teʼsîrâtını mütâlaʻa etmek için banyo edilen iklî-
mi ve mahalli, suyu yâhûd sâhili, havâ-i bahrîyi hübûb eden meltemleri 
nazar-ı dikkate almak ve bunların idâre-i bedeniyeye vücûh-ı teʼsîrâtını 
mütâlaʻa etmek lâzım gelir.

Deniz banyolarını iklîm nokta-i nazarından yani sevâhil-i muhtelife-
de icrâ edilen banyonun vech-i teʼsîrini mütâlaʻa etmek

gâyet nâfiʻdir. Sevâhilin iklîmi ve bu cihetle banyo edilecek mahallin ah-
vâli hiç nazar-ı dikkate alınmıyor.

Muhtelif memâlikde, muhtelif sevâhilde deniz banyolarının hemen 
kâffesinin teʼsîrât-ı iklîmiyesi muhtelif ve husûsîdir. Onları teʼsîrâtça ve 
hâsıl eyledikleri âsârca bir sırada zikr u beyân mümkün değildir. Muhtelif 
arzda olan iki sâhilden birinde havâ-i nesîmînin derece-i harâreti ziyâde, 
ziyâ-i şems şedîd, arâzî kumluk ve yâbis ve binâenaleyh hâr, diğerinde 
bürûdet ve rutûbet hüküm-fermâ, havâ sisli ve ekseriyâ kapalı, toprak da 
killi ve batak olduğu hâlde bu iki mahallin vücûda teʼsîri nasıl müsâvî 
olabilir?

İklîm nokta-i nazarında bu kadar ihtilâf olduğu hâlde deniz banyosu-
nun teʼsîrât-ı fisyolociye ve şifâiyesinin bir olmasına imkân verilebilir mi?

Deniz hamâmının bulunduğu mevâkiʻ ve memâlikin ahvâl-i iklîmi-
yesi tabîbce maʻlûm olduğu hâlde mahâll-i mezkûrenin, oraya sevk olu-
nacak marzânın ahvâl-i marziyelerine muvâfık olup olmayacağı taʻyîn 
olunabilir.

Muʻallim Duma diyor ki: 

"Bir mahalde husûle gelmiş olun emrâz-ı müzmine diğer

bir memleketde şifâ-pezîr ve emrâz-ı mezk ûre onu tevlîd eden havâ mahal 
ve esbâb-ı sâirenin tebâʻüdü ile mündefiʻ olur".

Meselâ rutûbetli mevâkiʻdeki hastagân deniz banyosuna müdâvemet 
ile istifâde etmesini arzu etdiği hâlde sûret-i dâimede yaşadığı mahallin 
şerâit-i iklîmiyesine büsbütün muhâlif bir mahalli intihâb ile orada banyo 
etmelidir. Böyleleri sıcak ve kumlu sevâhile giderek orada denize girmeli-
dirler. Yoksa rutûbetli ve bürûdetli mahallerde deniz banyosuna devâmdan 
hiçbir istifâde edemezler.

Deniz banyolarının teʼsîrât-ı fisyolojiye ve şifâiyelerini mütâlaʻa 
için dâimâ iklîmi nazar-ı dikkate almak ehem olduğu gibi yapılacak banyo 
mahalli ile sâhilin tabîʻatını da nazar-ı tedkîkden dûr tutmamak elzemdir. 
Denizin çarptığı mahallin, kenârların, sâhilin, dibin deniz suyuna ve bu 
cihetle banyo edecek zâtın vücûduna teʼsîri vardır.

İşte tabîb deniz banyosunu tavsiye eylediği zamân şahsın sinnini, 
mizâcını, bünyesini, istiʻdâdını, ahvâl-i sâbıkasını nazar-ı dikkate alacağı 
gibi sâhilin tabîʻatını da unutmamalıdır. Deniz hamâmlarının intihâbı has-
taların keyfine tâbiʻ olamaz. Tavsiye

olunacak sâhil her zamân ehemmiyeti hâizdir. Husûsan zaʻîf çocuklar ve 
hastalar için daha ziyâde dikkate şâyândır.

Coğrafya-yı tabîʻî ve tıbbî, fisyoloji, tedâvî, hıfz-ı sıhhat birleşerek 
bu bâbda tıbbiye iʻtâ-yı reʼy ve maʻlûmat ederse de çi fâide ki memleke-
timizin değil bir coğrafya-yı tıbbîsi hattâ mükemmel olarak tabîʻîsi bile 
yokdur.

Kâffe-i sevâhilde deniz suyu ile sâhili teşkîl eden türâbın tabîʻatı 
arasında bir münâsebet vardır. Bunu ilmü'l-arz pek güzel isbât eylemişdir. 
Bir sâhil ki ağaçlarla muhât ve mezrûʻ olmağla berâber enhâr ile sulan-
maktadır; onun denizinde türâb-ı nebâtî bulunduğundan sâhil kum ve sal-
sâl ile mahlûtdur. Su bu nevʻ türâbın bazı aksâmını, mevâdd-ı esâsiyesini 
ya muʻallak yâhûd mahlûl hâlinde hâvî olduğundan daha az sâf ve berrâk 
olmağla berâber şuʻâʻât-ı şemsiye ile o derece müessir değildir. Bir sâhil ki 
büyük büyük kayaları ve keskin taşları hâvîdir, orası daha tecrübe-dîde ol-
mayanların ayaklarını zedeleyebileceğinden ve düşmekle ârızât-ı vahîme-
ye bâdî olabileceğinden husûsuyla çocuklar için iyi değildir. Ondan başka 
böyle yerlerde hareket ve sibâhat da güçdür.

Yalnız kumdan ve hayvanât-ı kışriyenin enkâzından teşekkül

etmiş olan sâhil şuʻâʻât-ı şemsiyenin taht-ı teʼsîrindedir. Burada deniz dal-
galarının birbiri ardı sıra sâhile doğru ağırca gelmesi ve şuʻâʻât-ı şemsiye 
ile ısınmış olan kum ve kabuklardan harâretin suya intikâl etmesi bu yol-
daki sevâhilde deniz suyunun sıcak olmasına bâdî olmuşdur. Muʻtedil bir 
iklîmde munsabb-ı enhârdan ve kalabalıklı bir şehirden uzak bir mahallin 
denizi hem sâf hem de mevâdd-ı milhiyeyi ziyâde hâvîdir. İşte bu misillü 
sevâhil bilhâssa çocuklar için iyidir ki sabâh akşâm muhâtarasızca banyo-
ya devâm edebilirler.

Deniz banyosunu tavsiye edecek olan tabîb sâhil-i bahrda marzânın 
taht-ı teʼsîrinde bulunacağı havâ-i nesîmînin ahvâlini ve havâ-i bahrînin 
tabîʻatını ve sevâhilde hübûb eden meltemleri nazar-ı ehemmiyete alacak-
dır.

Ziyâde bir tazyîk-i hâricînin taht-ı teʼsîrinde muʻayyen bir hacimde 
olan havâ-i nesîmînin ziyâde müvellidü'l-humûzayı hâvî olduğunu hik-
met-i tabîʻiye ve ziyâde bir tazyîk-ı hâricînin taht-ı teʼsîrinde teneffüsün 
daha ziyâde sühûlet ve istihâle-i demin daha sürʻat ile icrâ olunacağını 
fisyoloji gösteriyor.

Bu hâlde sâhil-i bahrda teneffüs olunan havâ daha mülâyim ve müvelli-
dü'l-humûzayı daha ziyâde hâvîdir.

Havâ-i bahrînin sıhhate olan hiss-i teʼsîri o derecededir ki pek çok 
etıbbâya insân ve hayvânâtın âfât-ı dereniyeden hâlâsı için yalnız böyle bir 
havânın taht-ı teʼsîrinde bulunmak kifâyet edeceğine kanaʻat getirmişdir.

Sıracalı çocukların sevâhil-i bahrda oynayıp denizde banyoya mü-
dâvemet ile kesb-i berʼ ve âfiyet etdikleri pek çok görülmüşdür. Sevâhil-i 
bahrda ahrârâne yaşamakda ve mevsiminde deniz banyolarına devâm ey-
lemekde ve hemen her dâim havâ-yı bahrîyi teneffüs etmekde olanlar ara-
sında sıracalılara, müteverrimlere pek nâdir tesâdüf olunur.

İstanbul gibi bir büyük şehirde sıracalı, raşitik, meslûl pek çok ise de 
araştırılacak olsa bunların ekserîsi dar odalarda yaşayan, bir hâl-i esâretde 
bulunan terzi ve kunduracı çocukları olup yoksa deniz sâhilinde bir kulübe 
içinde yaşayan balıkçı çocuklarında emrâz-ı mezkûreye nâdiren rast geli-
nir.

Havâ-i bahrînin idâre-i bedeniyeye umûmî olan teʼsîrinden 

başka âfetzede olan nefes borularına (kasabât) husûsî bir teʼsîri vardır ki 
aslâ inkâr olunamaz.

Havâ-i bahrî sürʻatle nezlevî şekilde olan öksürüğü defʻ eyler.

Havâ-i bahrînin asıl daha mühim bir teʼsîri gışâ-i muhâtî-i kasabâtı 
daha az hassâs kılması ve binâenaleyh teʼsîrât-ı hâriciyeden daha az mü-
teessir eylemesidir. Lâkin bu bâbda şimâl tarafındaki sisli olan havâ ile 
cenûbdaki havâ arasında tabîʻî fark olacakdır.

Denizde banyo edildiği ve havâ-i bahrdan istifâde olunduğu zamân 
bilâ-ârâm sevâhil havâsını tecdîd eden meltemlerin teʼsîrâtı mühimdir. 
Meltemlerin vezâif-i riʼeviyeye olan teʼsîrât-ı husûsiyelerinden başka 
ale'l-umûm uzviyete de hüsn-i teʼsîrâtı olup vücûdu takviye eyler.

Ahvâl-i cevviyenin bir eseri olan meltemler tabîbin her zamân na-
zar-ı dikkatini celb etmelidir. Çünkü banyo eden herkes onun teʼsîri tah-
tındadır.

Bir meltemin mümkün olabildiği kadar müfîd olması için Doktor 
Poje diyor ki: "Evvelâ iyi bir istikâmetde esmesi ve sâhilin uzak bir mesâ-
fesinden ve vâsiʻ bir mahallinden gelmesi, sâniyen

esnâ-yı hübûbunda hiçbir mâniʻaya tesâdüf etmemesi, sâlisen mevâdd-ı 
muzırra ve mühlikeden ârî ve âzâde olması lâzımdır".

Lâkin deniz hamâmlarının bulunduğu mahallerde ekseriyâ yüksek 
evler bulunduğundan ve zâten bizde hamâmların, hattâ denizin suyu bile 
teceddüd edemeyecek derecede mesdûd ve mestûr olmasından havâ-i bah-
rînin bu cereyânından ve bu riyâh-ı mukavviyeden kısmen olsun istifâde 
olunamıyor. Deniz hamâmlarının inşâ olduğu mahalle kimse ehemmiyet 
vermediğinden ekseriyâ lağımlar civârında binâ edildiği ve edilmekde ol-
duğu görülüyor.

Civârında koca bir lağım akmakda ve bu cihetle civâr sularda 
mevâdd-ı uzviye bulunmakda olan deniz hamâmlarında banyodan ne bek-
lenir? Suyu tatlı su ile mahlût, havâsı vapur dumanlarıyla bozuk olan de-
nizdeki banyodan ve böyle bir mahalde inşâ olunan bir hamâma müdâve-
metden ne istifâde meʼmûldür?

Deniz hamâmları ziyâde izdihâm olan mahallerden uzak yerlerde, 
şehir hâricinde bir kumluk üzerinde binâ olunmalıdır. Böyle bir mahaldeki 
deniz suyu daha sâf, daha hâr ve daha ziyâde emlâhı hâvîdir. Ondan başka 
burada havâ-i bahrî harâretçe muʻtedil, sâfiyetçe daha mükemmeldir.

İşte tabîb deniz banyosunu, havâsını tavsiye edeceği

ve bir mahalli intihâb eyleyeceği vakit iklîmi ve ahvâl-i sâireyi bunun için 
nazar-ı dikkate alır.

Mahallin, tabîʻat-ı arziyenin, havânın ahvâlini hiç nazar-ı ehemmi-
yete almayarak olur olmaz yerlerde banyoya müdâvemetden hiçbir fâide 
mutasavver değildir.

Kumluk ve cenûb cihetine nâzır mahfûz bir yerde, bir sâhilde banyo 
elbette sâirlerine müreccahdır. Çünkü böyle bir mahaldeki havâ daha sıcak 
ve daha kuru olarak meltemlerle dâimâ tecdîd olunmakda ve ziyâda daha 
şedîd bulunmaktadır. Ondan başka kumdan ve hayvânât-ı kışriyenin enkâ-
zından teşekkül etmiş olan sevâhilde hoş bir râyiha vardır ki insân gerek 
bu râyihanın teʼsîrinden gerekse havânın letâfet ü mülâyemetinden pek 
çok mahzûz olur. Böyle yerlerde deniz banyosuna müdâvemet yâbis ve hâr 
bir iklîme arz-ı ihtiyâc eden hâlet-i fisyolojiye ve marziye için pek iyidir. 
Bu yerler küçük çocuklara, âfât-ı lenfeviye ve hanâzîriyeye pek münâsib 
ve muvâfıkdır.

-3-
Deniz Banyo ve Havâsının Teʼsîrât-ı Fisyolojiye 

ve Devâiyesi

Deniz banyosunun suver-i teʼsîrâtı deniz suyu, harâreti, terkîb-i 
kimyevîsi, sıkleti, harekâtı, imtisâsı ile teʼsîrde bulunur.

Denizde banyo soğuk suda banyo demekdir. Bürûdetin teʼsîrât-ı 
fisyolojiyesi: Suya dalındığı zamân husûle gelen âsâr, alâim-i evveliye, 

alâim-i sâniye, aksü'l-amel, alâim-i umûmiye ve müteʻâkibe, deniz 
suyunun terkîb-i kimyevîsinin, sıkletinin, harekâtının teʼsîrâtı, deniz 

banyosunun teʼsîrâtı bünyeye, zâta, mizâca göre değişir. Deniz havâsının 
teʼsîrâtı

Deniz banyosunun vücûda suver-i teʼsîrâtı karışıkdır. Çünkü banyo-
nun teʼsîrini mütâlaʻa için yalnız suyun değil, havânın ve sâhilin teʼsîrini 
de nazar-ı dikkate almak lâzımdır. Zîrâ muhtelif sevâhilde arzdaki deni-
zin su ve havâsı aynı teʼsîrât-ı fisyolojiyede bulunmaz. Deniz suyunun 
bi'l-kimyâ tahlîli ile bir maʻden suyu*

* Vasatî Olarak Deniz Suyunun Terkîbi:

Su 96.480

Klor sodyum 2.700

Klor potasyum 0,70

Klor manyezyum 0,360

Kibrîtiyet-i manyezi 0,230

Kibrîtiyet-i kils 0,140

Karboniyet-i kils 0,003

Brom manyezyum 0,002

Kusûr 0,035

100.008

olduğu ve bunun sâir soğuk sulara makîs olamayacağı mertebe-i sübûtda-
dır. Ondan başka denizin sûret-i dâimede harekâtı ile de deniz ve deredeki 
banyo arasında fark vardır.

Sevâhil ahâlîsi deniz suyu ile temâsda hâsıl olan hissiyetin tatlı su ile 
ıslanıldığında hâsıl olacak hissiyetden daha başka olduğunu bilir. Bu hâl 
tuzlu suyun daha ağır tebahhur etmesinden ve binâenaleyh harâret-i garî-
ziyeyi daha az ahz ve belʻ eylemesindendir. Ondan başka deniz suyunun 
bir teʼsîr-i mahsûsu olduğu gibi esnâ-yı tebahhurda cild üzerinde bıraktığı 
zerrât-ı milhiyenin teʼsîrât-ı münebbih ve mukavviyeleri dahi cây-ı inkâr 
değildir.

Deniz banyosu idâre-i bedeniyeye suyunun evvelâ derece-i harâreti, 
sâniyen terkîb-i kimyevîsi, sâlisen sıkleti, râbiʻan harekât-ı dâime-i mûci-
besi, hâmisen terkîbine dâhil olan mevâdd-ı milhiyeden bazısının imtisâ-
sıyla teʼsîrde bulunur.

Evvelâ deniz suyunun derece-i harâreti muhtelif olup bazı yerler-
de 18-20, bazı yerlerde ise 23-25 derece arasındadır. Denizin bu derece-i 
harâretinin ehemmiyeti gâyet ziyâde olup bu da banyo edilen mahallin, 
sâhilin teşekkülüne ve yerin tabîʻatına göre tahallüf eder. Ondan başka

dalgaların harekât-ı dâimesi her harâretçe olan bu ihtilâfa bâdî olabilir. 
Sâhili kumluk olup dalga ile sâhile doğru epey ilerleyen bir denizin suyu 
oldukça sıcakdır. Çünkü böyle dalgalarla birbirini müteʻâkib sâhile sevk 
olunan su şuʻâʻât-ı şemsiye ile gâyet ısınmış olan kumlardan harâreti ahz 
ve belʻ eder.

Suyun derece-i harâreti ne olursa olsun ziyâde bir bürûdet hisset-
meksizin denize kimse giremez. Bu hâlde denize girmek, denizde banyo 
etmek soğuk suda banyo eylemekdir. Lâkin deniz suyunun bu bâbda teʼsîri 
sırf soğuk suyun teʼsîri gibi değildir. Suyu daha soğuk olan derede ban-
yodan o derece istifâde mümkün değildir. Çünkü deniz suyu ile banyoda 
yalnız suyun bürûdetinden istifâde edilmez.

Deniz banyosu emrâz-ı etfâlin tedâvîsinde gâyet mühim ve müessir 
bir devâ olup vücûda ve cilde olan teʼsîr-i mukavvîsinden başka kasabât-ı 
riʼeye de havâsı ile teʼsîrât-ı hayât-bahşâda bulunur. Deniz banyosunun 
teʼsîri âdî suyun teʼsîri gibi ise de denizde banyo edilen mahallin ayrıca bir 
teʼsîri de vardır ki bunun ehemmiyeti daha büyük, fâidesi daha ziyâdedir.

Açık, sıcak ve kumluk bir yerde, bir sâhilde yapılan

banyo ki aksü'l-amel harekât ile daʻvet olunduğundan elbette odada yapı-
lan banyodan evlâdır.

Denizde banyo edildiği zamân suyun derece-i harâreti teʼsîriyle 
husûle gelen alâim üç nevʻ olup:

1) Suya girildiği anda husûle gelir ki alâim-i evveliye,

2) Alâim-i tâliye yâhûd aksü'l-amel,

3) Alâim-i müteʻâkibe yâhûd umûmiyedir.

1. Denize girildiği zamân dâimâ ziyâde ve hemen tahammül-güzâr 
bir üşüme hissolunmağla berâber derʻakab vücûdun her tarafını bir teşen-
nüc istîlâ eder. Cild sararır, soğur, ürperir, bazen mâileşir. Böyle bir hâlde 
bi'l-cümle seyelânın muhîti terk ile merkez-i bedene doğru hücûm eylediği 
zannolunur. Çünkü bu zamânda bir boğulma hissi, göğse bir sıkışıklık, bir 
iç sıkıntısı gelir. Teneffüs kesik kesik ve zahmetli olup bu zamânda insân 
lakırdı söylemek ister, lâkin muvaffak olamaz. Etrâf ve çene ziyâde titre-
mekde, nabız ise küçülmekde ve ağırlaşmaktadır.

2. Bu zamânda ahvâl-i mezkûreye büsbütün muhâlif al âim ü âsâr 
husûle gelir. Teşennücât biter, insân harâret değil bir huzûr ve râhat his-
seyler, cild levn-i aslîsine ve harâret-i tabîʻiyesine gelir, teneffüs intizâma 
girer, harekât da kolaylaşır.

Böyle bir zamânda insân kendisinde ziyâde bir kuvvet hisseder ki bu hâl 
banyoda harekâta sevk eyler. Hulâsa bu zamânda idâre-i bedeniyede bir 
inşirâh mevcûddur.

İnsân denize girmiş bulunduğu zamân husûle gelen aksü'l-amel 
az veya çok serîʻ ve az veya çok âşikâr olup bir, iki, üç ve bazen ziyâde 
devâm eder ki bu müddet de sinne, hâl-i sıhhate, bünyeye ve istiʻdâd-ı 
mahsûsa tâbiʻdir. 

Böyle bir hâlde eğer banyoda daha bir müddet durulacak olursa suya 
evvel emirde girildiğinde hâsıl olan teşennücât tekrâr zuhûr eyler. Vücûd 
bir ikinci defa titremeğe başlar. İşte bu zamân banyodan çıkmak vaktidir. 
Teşennücün bu ikinci defasına ikinci titreme denir ki evvelkinden daha 
zahmetli, daha devâmlı ve daha şedîddir. İşte bu ikinci titreyişde de ban-
yoda bulunulur ve banyoya devâm edilirse ârızât-ı vahîme dehşet-nümâ-yı 
zuhûr olur.

3. Deniz banyosunun alâim-i müteʻâkibe yâhûd umûmiyesi denize 
girildiği zamân zuhûr eden alâimden sonra husûle gelir.

Denize girildiğinde zuhûr eden alâim soğuk su ile doğrudan doğruya 
temâsda bulunan kıtaʻât-ı vücûdda

harâretin tenâkusundan ibâretdir. Bu da bir eser-i ânîdır. Çünkü teşkîl-i 
muvâzeneye dâimâ âmâde olan tabîʻat su ile temâsda bulunmayan kıtaʻât-
daki harâretini zâyiʻ etmiş olan cihetlere sevk eyler. Harâretin böylece vü-
cûdun muhîtâtına tehâcümü soğuğun müddet-i teʼsîrince ve daha ziyâde 
devâm eder. İşte bu sebebdendir ki soğuk suya daldırılmış olan bir uzuv 
evvelden olmadığı hâlde bilâhare ziyâde sıcak olur. Soğuk su tevlîd-i harâ-
ret etmez. Belki harâreti refʻ eyler. Lâkin soğuğun teʼsîrine mevzûʻ olan 
vücûdun bu kısmında, bu uzuvda bir aksü'l-amel husûle gelmekle oraya 
aksâm-ı amîkanın harâreti celb ve daʻvet olunur ki teʼsîr-i bürûdet katʻ 
olunduğu anda işte bu sebebe mebni harâret tezâyüd eyler.

Aksü'l-amelin alâim-i fisyolojisi demek muvakkaten etrâf-ı vücûda, 
muhîtât-ı bedene tehâcümüdür. Deverân-ı şaʻrîde bu tezâyüd-i faʻâliyet, 
cilde ve idâre-i bedeniyeye ziyâde bir kuvvet vermekle efʻâl ve vezâif-i 
aʻzâda daha bir hüsn-i intizâm ve vücûdda müessirât-ı hâriciyeye karşı 
daha ziyâde bir mukâvemet ve ikdâm hissolunur. Bu hâlde aksü'l-amel 
banyoların bir mâdde-i esâsiyesidir. İşte alâim-i müteʻâkibe ve umûmiyeyi 
hâsıl eden de aksü'l-ameldir.

Banyoya giren zât orada çok durmaz ise onda husûle gelecek alâim-i mü-
teʻâkibe ve umûmiye şundan ibaretdir:

Banyodan çıkılıp giyinir iken bir titreme zuhûr eyler ki bu titremenin 
müddeti ve şiddeti bünyenin zaʻfı ile sûret-i dâimede mütenâsibdir. Cild 
her ne kadar sarılığını, solukluğunu muhâfaza eder ise de çok geçmeksizin 
yine levn-i tabîʻî ve âdîsini ahz eyler. Banyodan henüz çıkmış olan zât 
kendisinde bir huzûr ve râhat ve husûsuyla vücûdun ziyâde hassâs olan 
mahallerinde oldukça bir harâret hisseyler. Mizâcı gâyet lenfevî olanların 
gözlerinde ziyâde bir yanmaklık ve göz kapaklarının iç taraflarında ziyâde 
bir kırmızılık işte bu sebebe mebnîdir.

Banyonun bu teʼsîrâtı hiçbir eser bırakmaksızın hemen kâmilen 
mahv olmaz. Evʻiye-i şaʻriye ve binâenaleyh nesc-i hücrevî tahte'l-cild 
muhtekın bir hâlde olduğundan cild az yâbis olmağla berâber hâlet-i ta-
bîʻiyede mâlik olmadığı bir harâretde bulunur. Cümle-i adaliye müşted-
dü'l-kuvve ve iştihâ husûsuyla banyodan çıktıkdan sonra mütezâyiddir. 
Gâyet asabî zevâtda banyonun taht-ı teʼsîrinde uyku biraz muhtel olursa 
da bilâhare birkaç gün zarfında taht-ı intizâma girer. Müddet-i medîde ban-
yoların istiʻmâliyle iştihâ tezâyüd eder, hazım sûret-i mükemmelede icrâ 
olunur, vücûd

kesb-i kuvvet ve şiddet eyler, deverân-ı umûmî-i dem daha ziyâde sürʻat 
kesb etmekle berâber deverân-ı muhîtîye bir kuvvet ve şiddet gelir, cild 
nesc ve manzarasında tahavvülât-ı mühimmeye dûçâr olmağla daha ziyâ-
de bir kıvâm ve bir renk kesb eder. Harekât-ı teneffüsiye vüsʻatleşerek 
kemâl-i serbestî ve intizâm ile vukûʻ bulur, istihâle-i dem daha mükemmel 
icrâ olunur, kesb-i iftikâr eden dem gerek kemmiyet gerekse keyfiyetçe 
hâl-i tabîʻîsine ricʻat eyler, zaʻf gâib ve adâlatın yumuşaklığı ve gevşekliği 
yerine kırmızılık ve katılık kâim olur.

Sâniyen, deniz banyolarında idâre-i bedeniyeye en ziyâde teʼsîri 
olan ve âsâr-ı fisyolociye hâsıl eden yalnız bürûdet olmayıp deniz suyunda 
mevcûd olan mevâdd-ı milhiyenin de âsâr-ı mezkûrenin husûlüne dahl-i 
küllîsi vardır. Deniz sularında mevâdd-ı mezkûrenin hemen üç rubʻunu 
uzviyete elzem olan klor sodyum yani âdî tuz teşkîl ediyor. Bundan başka 
az mikdârda klor manyezyum, kalsiyum, potasyum, kibrîtiyet-i manyezi 
ve kils ve sud ve alümin, karboniyet-i kils, brom potasyum, hamz-ı hadîd 
ve 28-30 nevʻ anâsır-ı basîta bulunur. Anâsır-ı mezkûre suyun unsureyn-i 
asliyeyni müvellidü'l-humûza ve müvellidü'l-mâʼ, azot, karbon, klor

brom, iyod, florür, kibrît, fosfor, sodyum, potasyum vesâiredir. Demin bir 
kısm-ı mühimmini teşkîl eden hadîd de deniz sularında bulunur. Bir suda 
mahlûl hâlinde emlihanın vücûdu mezkûr suyun gazları hal ve işbâʻ etmek 
iktidârını tezyîd eylediği hikmet-i tabîʻiye kavânîninden olmağla deniz 
suyu dere sularından bir sülüs daha ziyâde mahlûl havâyı hâvîdir. Şimdi 
böyle bir suda banyo ile âdî dere suyunda, banyo arasında fark yok mudur? 
Deniz sularında bulunan emlâh-ı mütenevviʻa-i mezkûrenin havâss-ı mü-
nebbihe ve mûkızaları bittabʻ suya da intikâl edeceğinden bu hâlde bu su 
cildi tenbîh ve aksü'l-ameli tesrîʻ eyler.

Sâlisen, deniz sularının sıkletinin de teʼsîri yok değildir. Deniz su-
yunun sıkleti Kutublar'dan hatt-ı istivâya doğdu harâret ve binâenaleyh 
tebahhurât ile mebsûtan mütenâsib olmak üzere tezâyüd eder. Sıklet suda 
münhal mevâdd-ı maʻdeniye ile ziyâdeleşir. Suyun mihânikî bu teʼsîri 
bürûdetin teʼsîrât-ı fisyolojiyesine inzimâm etmekle aksü'l-amel pek ça-
buk husûle gelir.

Râbiʻan, sâhilin tabîʻatına ve şekline, ahvâl-i havâiyeye göre tahav-
vül ve tebeddül eden harekât-ı emvâcın teʼsîri muhtelif

olup tabîb bu noktayı dâimâ nazar-ı ehemmiyetden ayırmamalıdır. Em-
vâcın harekât-ı muntazaması ve bilâ-ârâm vücûd ile temâsda olan suyun 
teceddüdü harâret-i bedeniyenin ziyâʻını tesrîʻ ve binâenaleyh âsâr-ı fis-
yolociyeyi taʻcîl ve tezyîd eyler. Harekât-ı mevciyenin bu teʼsîrâtı sâhil 
kumluk ve su da sıcak ise daha ziyâde olup sürʻatle aksü'l-ameli daʻvet 
eder. Dalgaların böyle vücûda çarpması cildi tenbîh, deverân-ı şaʻriyeyi 
tesrîʻ etmekle nesc-i hücrevînin yumuşaklığını ve bez[e]lerin şişkinlik-
lerini giderir ki bu hâlde bu harekâtın lenfevî mizâcda olanlarla sıracalı 
bulunanlara fevâid ve muhassenâtı ziyâdedir. İnsânın böyle bir hâlde suda 
durabilmesi için dalgaların çarpıntılarına mukâvemet eylemesi ve onun 
için de harekât ve mesâʻîde bulunması lâzımdır. Eğer çarpıntı ziyâde ise 
bu hâl korkak adamlarda aksü'l-ameli teʼhîr eyler. Çünkü havf, kuvvet ve 
hissiyeti teflîc eder.

Hâmisen, bazı müellifîn banyoda deniz suyunun hâvî olduğu em-
lihanın cildden massolunabileceğini iddiʻâ bazısı da vücûd suya daldığı 
zamân ensicenin sıkışması imtisâs-ı cildîye kâmilen muhâlefet eylediğini 
zikr u inbâ ediyor. Müellifînden bazısı da suda bulunan emlihanın cildi bir 
nevʻ

tenbîh u tahrîşde bulunduğunu ve emliha-i mezkûrenin bir takımının mas-
solunabileceğini ve bir takımı da sath-ı cildde kalarak mukavvî ve muhallil 
gibi teʼsîr edeceğini kabûlde tereddüd göstermiyorlar.

Vücûd su içerisinde bulunduğu zamân -ki gâyet kısadır- imtisâs he-
men hiç ise de banyodan sonra her gün sath-ı cildde kalan zerrât-ı milhiye 
massolunabilerek hissolunamayacak derecede idâre-i bedeniyeye nüfûz ve 
dühûl eder.

Deniz banyosunun teʼsîri bünyeye, mizâca, kuvvet-i zâtiyeye, istiʻ-
dâd-ı şahsîye göre tahallüf eylediğinden bu bâbda hiçbir zamân bir kâʻi-
de-i mutlaka beyân edilemez. Teʼsîrât-ı evveliye zuʻafâ ve nühafâda daha 
şedîd ve daha devâmlıdır. Bazıları banyodan sonra giyinir iken kendilerin-
de bir huzûr ve râhat hissederler. Bazıları da hâlâ üşümekde, titremekde 
ve cildleri de mâvimsi bir hâldedir. Aksü'l-amel şahsın kuvvet ve zaʻfına 
ve banyo müddetine vesâireye göre tahallüf eyler. Banyo müddeti uzar ise 
kuvve-i hayâtiye kesb-i zaʻf edeceğinden aksü'l-amel o derece şedîd olma-
mağla berâber geç de zuhûr eyler.

Nâzik ve nârin yapılı olan genç kızlar gâyet sıcak

bir mevsimde kumluk bir mahalde banyo edebilirler ki onlarda aksü'l-amel 
geç ve güç zuhûr eder.

Banyo edilirken havâ-yı bahrînin uzviyet-i beşeriyeye bâ-husûs tıfli-
yeye olan teʼsîri deniz suyundan daha müessir ve daha şedîddir. Bâ-husûs 
denizden uzak bir memleketden gelmiş olanlara deniz suyu ile havâsının 
teʼsîrâtını ayırmak mümkün olsa her ikisinin hiç olmaz ise sûret-i mütesâ-
viyede teʼsîrine kâniʻ olmak lâzım gelir. Banyoda su her gün gâyet mahdûd 
bir zamânda hâlbuki havâ-yı bahrî daha uzun bir müddetde teʼsîr eyler. Su 
temâsda bulunduğu zarf ve vücûd yani cild ile uzviyete teʼsîr eylediği hâl-
de havâ-yı bahrî hem cild hem de imtisâsı gâyet şedîd olan gışâ-i muhâtî-i 
riʼeviye tarafından icrâ-yı teʼsîrde bulunur. Havâ-yı bahrînin terkîbi ve ah-
vâl-i hikemiyesi nazar-ı dikkate alınacak olursa uzviyete deniz suyu gibi 
teʼsîr eyler. Deniz suyunun teʼsîri gibi havâ-yı bahrî de harâreti, sıkleti, 
mevâdd-ı münhalle ve mürekkebesi ve âsâr-ı cevviyeden olan harekâtı ile 
bilâ-ârâm teʼsîr eylemektedir.

Havâ-i berrîden daha sâf, tazyîki daha ziyâde, harâreti daha sâbit 
olan ve sûret-i dâimede meltemlerle ve sevâhilde hübûb eden rüzgârlarla 
teceddüd eyleyen havâ-i bahrî güzel bir

mukavvîdir. Havâ-yı bahrî sûret-i dâimede eczâ-yı milhiyeyi hâvî ve rutû-
bet ile memlûdur. Tazyîk-i havânın ziyâdeliği ve tecdîd-i havâya bâʻis olan 
cereyânların, meltemlerin lâ-yenkatıʻ devâmı ve denizde daha serbest, 
daha bir huzûr ve râhatla teneffüs olunmasına bâdîdir. Teneffüsün böyle 
bir sûret-i ahrârânede icrâsı istihâle-i demi daha mükemmel kılar. Sevâhil-
de şiddet-i ziyâda umûm bedeni tenbîh u takviye eyler. Rutûbet-i memlû-
hanın teneffüsü bazı bünyeleri takviye ve ıslâh eder. İşte havâ-yı bahrînin 
bu teʼsîrât-ı hayât-bahşâsıyla cild renkleşir, fiʻl-i teneffüs daha sühûletle 
icrâ olunur. Aʻzâya bir huzûr ve ferah gelmekle berâber cümle-i adaliye de 
kesb-i kuvvet eder, iştihâ bilâ-ârâm teneffüs edilmekde olan tozlu havâ ile 
tenbîh edildiğinden daha ziyâde ve şedîddir, vezâif-i hazmiye daha faʻâl-
dir, fiʻl-i iğtidâ ve temessüle mâniʻ ihtilâlât-ı havâ-yı bahrînin teʼsîriyle 
bertaraf olur. Havâ-yı bahrînin yazın daha serin ve kışın daha sıcak olması 
ve derece-i harâretinin havâ-yı berrîye nisbeten sâbit bulunması efʻâl-i cil-
diye ve kasabiyeyi tahvîle müsâʻid ve hâl-i hâzırda mahsûr ve gayr-ı sâf 
bir havâda yaşamış olanlara pek münâsibdir. Havâ-yı bahrî adalâta kuvvet, 
efʻâl-i dimâğiyeye şiddet verir.

Mesâʻî-i akliyede bulunmağla dûçâr-ı zaʻf olanlara deniz kenârında bir 
müddet ikâmet bir ilâc-ı pür-menfaʻatdir.

Deniz banyo ve havâsı aʻzâyı takviye, demi ıslâh eder, adalâta ziyâde 
bir şiddet ve kıvâm verir, kasabâtı yani nefes borularını teʼsîrât-ı havâiye-
ye daha az müstaʻid kılar, sıhhati ıslâh ve idâre-i bedeniyeyi tenbîh ederek 
aksâm-ı meûfede birçok tahavvülât-ı müfîdeye bâdî olur. Bu iki seyyâlin 
taht-ı teʼsîrinde yalnız hastalıklar iyi olmaz, belki emrâza olan istiʻdâd da 
mahv olur.

Deniz banyo ve havâsının teʼsîriyle istikbâl için emrâzdan bir muʻâ-
fiyet kesb edilir, zaʻf-ı adalî gider, vezâif-i hazmiye kesb-i şiddet ve intizâm 
eyler, vezâif-i cildiye ve kasabiye mühim tebeddülâta uğrar, bazı sarışın ve 
lenfâvî çocuklarda ifrâzât-ı kasabiye tabîʻatını değiştirerek kâmilen korur.

-4-
Deniz Banyo ve Havâsının Teʼsîrât-ı Devâiyesine  

Muhtâc Olan Ahvâl-i Marziye

Deniz banyo ve havâsı hâlât-ı marziye-i umûmiyede gâyet nâfiʻdir. 
Diyatez-i lenfevîde, diyatez-i hanâzîrîde, zaʻf-ı bünyevîde, zaʻf-ı ârızîde, 

nekâhetde, âfât-ı miʻdeviye ve miʻâiyede, usret-i hazmda, iltihâb-ı 
kasabâtda, nezle-i kasabâtda, boğmaca öksürüğünde, selisü'l-bevlde, 

horada vesâir emrâz-ı asabiyede, fakrü'd-demde gâyet fâidelidir.

Buraya kadar deniz banyosuyla ondan ayrılamayan havâsının 
teʼsîrâtından bahseyledik. Şimdi de böyle bir teʼsîre muhtâc olan ahvâl ve 
emrâzdan bahsedelim:

Deniz banyosuna müdâvemet, havâsından istifâdeye gayret umûmî 
müdâvâtdan olup emrâz-ı etfâlde ve ve'l-hâsıl uzviyetin takviye olunmağa 
muhtâc bulunduğu kâffe-i hâlâtda fevâid ve muhassenâtı müsbet ve mü-
berhendir.

Sâhilhâne

Amerikalılar bilhâssa etfâlin bünyelerini takviye ve ıslâh için Bahr-ı 
Muhît-i Atlasî'de bir sâhilhâne teʼsîs etmişlerdir.

Bu sâhilhânenin hıfz-ı sıhhat, tabâbet nokta-i nazarında pek çok 
fevâid ve muhassenâtı görüldüğünden bir ikinci ve üçüncüsü yapılmışdır.

Deniz banyosu zaʻfın ve fakrü'd-demin hüküm-fermâ olduğu âfâtda 
yani idâre-i bedeniyede atâlet bulunduğu ahvâlde şâyân-ı tavsiyedir. Bu 
gibi âfât ve emrâzın ve ahvâl ve ârızâtın hâl-i hâzırda ne kadar çok olduğu 
etıbbâya hafî değildir.

Hemen her tabîbin hastaları meyânında gözleri mâî bir dâire ile 
muhât, göz kapakları kırmızı ve çapaklı, soluk ve sarışın çocuklar vardır. 
Bunların bir takımı zaʻîf ve nahîf, yumuşak etli, beyâz ve ince tenlidir; 
bir takımı da sûret-i zâhirede sahîhu'l-mizâc göründüklerinden ebeveyni 
çocuklarının bu hâlinden memnûn olursa da böyle zâhire kapılmayan ta-
bîb çocuğun iki tarafından boynunu yoklayarak bez[e]lerin şişkinliklerini 
meydâna kor. Böyle kavî görünen çocukların ekserîsinin burunlarında, du-
daklarında vesâir yerlerinde şekli muhtelif lâkin dâimâ balgamî bir mizâ-
cın mahsûlü olan bir takım indifâʻât rüʼyet olunur.

Lenfeviyete, ensice-i beyzânın galebesine delâlet eden alâim-i 
mezkûreye adem-i iştihâyı, hazımsızlığı, karnın ziyâde büyümesini, neşv 
ü nemâda tevakkuf ve az veya çok vahîm bazı aʻrâz-ı mevziʻiyeyi de ilâve 
etmelidir.

Etfâlin çoğunda bâ-husûs büyük şehirlerde işbu hâlet-i lenfeviye 
mevrûs ise de tufûliyet-i evvelîde ağdiye cihetinden adem-i kifâyet, havâsı 
ifsâd olunmuş olan dar mahallarde ve râtıb yerlerde ikâmet ile de kesbî 
olabilir. İşte bu hâlde bulunan çocuklarda deniz banyolarına müdâvemet, 
sâhilde ikâmet pek münâsibdir.

Hâlet-i lenfeviyetin son derecesi olan sıraca vücûd-ı beşerin hemen 
her nescinde (ukdevî, muhâtî, cildî, azmî) dehşet-nümâ-yı zuhûr eder.

Deniz banyosunun ve havâsının en ziyâde teʼsîrât-ı hayât-bahşâ-
sı görülen emrâzdan birincisi ilel-i hanâzîriye yani sıraca hastalıklarıdır. 
Cildde olan her nevʻ sıraca ve hurâcât-ı bâride ve mütekayyıha bu devâ-i 
hayât-bahşânın taht-ı teʼsîrinde bâ-husûs çocuklarda pek çabuk iktisâb-ı 
berʼ ve şifâ eyler. Bez[e]lerin (ukde) şişmesi sâhilde ikâmet, deniz banyo-
suna müdâvemet ile pek çabuk iyileşir.

Tabʻan zaʻîf olan bir sebeb-ı ârızî ile iktisâb-ı zaʻf eden etfâl deniz 
banyo ve havâsı ile sürʻatle kesb-i sıhhat ve kuvvet eder.

Çocukların uzviyetine îrâs-ı zaʻf ve fütûr eden alâim-i tabîʻiye ve 
âsâr-ı fisyolociye meyânında en ziyâde müessir olanı neşv ü nemâdır ki bu 
eser-i tabîʻî dâimâ tabîbin nazar-ı dikkatine maʻrûz olmalıdır. Çünkü ek-
seriyâ bir hâlet-i marziyeye tahavvül eder. Deniz banyosunun işte bu gibi 
ahvâlde gâyet fâidesi vardır.

Kasabâtın yani nefes borularının bazı âfâtı (iltihâb-ı kasabât-ı nez-
levî) etfâlde pek kesîr olup deniz banyosu ve havâsı ile sürʻatle şifâ-pezîr 
olur. Boğaz ağrıları için de böyledir. Bîçâre çocuk meslûl ise deniz kenâ-
rından kaçırmalıdır. (Bruchard)

Esâsen asabî bir zâtü'l-kasabâtdan, nezleden ibâret olan boğmaca 
öksürüğüne sevâhili çamlık bir mahalde banyo pek iyidir. Sâhilde ikâmet 
boğmaca öksürüğünün şiddetini tahfîf ve müddetini taksîr eyler.

Vâlideleri bir hâl-i yeʼs-iştimâle ilkâ eden emrâz-ı etfâlden biri de 
küçük çocuklardaki bacak eğrilmesidir. Bu hâlet-i sakîme ekseriyâ vâlide-
lerin yâhûd südnine ve dadıların

çocukları dâimâ bir kol üzerinde taşımalarından ve pek erken yürütme-
ğe alıştırmalarından yâhûd büsbütün hareketsiz beşikde sabâhdan akşâ-
ma kadar bırakmalarından ileri gelir ki sebeb ne olursa olsun bu sekâmeti 
gidermek için çocukları kumlu ve muʻtedil bir sâhilde bulundurmak ve 
gezdirmek ve böyle bir denizde banyo etdirmek kâfidir.

Selisü'l-bevle yani sidiği tutamamazlığa, hora nâmındaki maraz-ı 
asabîye ve mevsim-i sayfda zuhûr eden ishâle karşı deniz banyosunun 
fevâid ve muhassenâtı kesîrdir. Tufûliyet-i evvelîde ekseriyâ dehşet-nümâ-
yı zuhûr olan miʻde ve bağırsak hastalıklarına ve ihtilâlât-ı hazmiyeye karşı 
deniz banyo ve havâsının teʼsîrinde cümle müellifîn müttefiku'r-reʼydirler.

Emrâz-ı etfâlin teşfiye ve tedâvîsinde ve zaʻîf ve nahîf bünyelerin 
ıslâh ve takviyesinde bu kadar mühim olan deniz banyo ve havâsı genç 
kızlarda ve kadınlarda tesâdüf olunan bazı emrâza gâyet nâfiʻdir. Bu bâb-
da deniz banyosuyla tedâvî olunup pek çok fâidesi görülen âfât sürʻatle 
neşv ü nemâda husûle gelen ârızât, zamân-ı bülûğda ve ilk tamsdaki usret, 
sinn-i buhrânîde inkıtâʻ-ı tamsdaki ihtilâlât, uzun süren vilâdetleri ve cebrî 
yâhûd tavʻî sakat cenînleri

müteʻâkib rahimdeki tebdîl-i vazʻiyât, aynı sebeb ve ifrât-ı cimâʻ vesâi-
re ile unk-ı rahimde husûle gelen takarruhâtdır. Kloroz, fakrü'd-dem, ih-
tinâk-ı rahm gibi hemen umûmiyetle genç kız ve kadınlara mahsûs olan 
emrâz deniz banyosunun taht-ı teʼsîrinde pek çabuk şifâ-pezîr olur.

Müdâvât-ı bahriyeye arz-ı ihtiyâc ve onun sâyesinde pek çabuk iyi-
leşen emrâz-ı asabiye, nevrozdan en birincisi ekseriyâ ihtilâlât-ı vezâif-i 
rahmiyeye merbût olup "sinirlilik" denilen hâlet-i asabiyedir. İhtinâk-ı 
rahm husûsuyla ihtilâcı olan şekli, hora, dâʼ-i merâk gibi emrâz-ı asabiye 
ve elem-i vech ve kıhf, elem-i verekî gibi âlâm ve evcâʻ-ı mevziʻiye mü-
dâvât-ı bahriyenin taht-ı teʼsîrinde pek çabuk mündefiʻ olur.

Âlâm-ı miʻdeviyenin, karın ağrılarının ve husûsuyla usâre-i miʻde-
viyenin adem-i hâmıziyeti ile husûle gelen ihtilâlât-ı hazmiyenin, usret-i 
hazmın tedâvîsinde müdâvât-ı bahriyeden ziyâde istifâde olunur. İshâl-i 
müzmine ve guddelerde ve ahşâda karârgîr olmuş olan ihtikânâta deniz 
banyosu pek iyidir.

Bazılarında ya ziyâde lenfeviyetin ya ziyâde mesâʻînin yâhûd uzun 
süren râhat ve kesâletin taht-ı teʼsîrinde iştihâ tenâkus eder ve hattâ büsbü-
tün gider. Bazıları ile etʻime-i mukavviye

ve mugaddiyeden nefret ve istikrâh ederek meyvelere ve münâsebetsiz 
şeylere münhemikdirler. İşte bu gibi hâlât-ı muzʻifeyi izâle edecek olan 
birinci vâsıta deniz suyu ve havâsıdır.

Etıbbâ nezdinde maʻlûmdur ki sillü'r-riʼenin tedâvîsinde klor sod-
yum yani âdî tuz mühim bir mevkiʻ işgâl eder. Meslûlîne, her gün süd 
içene yâhûd südü içileceği keçiye tâze yeşillikle berâber otuz gram kadar 
tuz vazʻ ve iʻtâ edilerek yediriliyor. Tedâvî-i silde bu kadar mühim bir 
mâddenin mebzûl bulunduğu deniz suyunun ve tazyîki ziyâde ve harâreti 
sâbit olan havâsının meslûlîne (fakat hepsine değil) fâidesi dokunacağına 
şübhe yokdur.

Havâ-i bahrî ile mâʼ-i bahrînin ve kavâʻid-i sıhhiyenin tedâvî-i sil-
de pek büyük ehemmiyeti vardır. Lâkin dâimâ sıcak ve hübûb-ı riyâhdan 
mahfûz olan ve civârda çam ağaçları bulunan sâhil-i meslûlîne şâyân-ı 
tavsiyedir.

-5-
Banyoya Hîn-i Devâmda Lâzım Gelen Kavâʻid-i Sıhhiye

Banyo etmek eğlenmek için değildir. Sâhilde seyr u hareket. Banyo için 
esvâb. Banyoya kaçda girmeli? Denize nasıl girmeli? Banyoda ne kadar 

durmalı?

Buraya kadar deniz banyosunun vücûda suver-i teʼsîrâtını ve em-
râz-ı muhtelifede olan fevâid ve muhassenâtını zikr u ityân eyledik. Şim-
di de suver-i icrâiyesinden ve bu bâbda lâzımü'l-icrâ kavâʻid-i sıhhiyeden 
bahsedelim:

Pek çokları deniz banyosunun ve deniz hamâmlarına müdâvemetin 
fâidesini, vücûda olan teʼsîrât-ı nâfiʻasını işitmiş olduğundan suver-i ic-
râiyesine hiç ehemmiyet vermeyerek hemen devâma şitâbân olurlar. Bir 
takımı da yukarıda yazdığımız üzere denize istifâde için değil, eğlenmek 
ve vakit geçirmek için girer. Deniz banyosu hıfz-ı sıhhat ve fenn-i tedâvî 
nokta-i nazarından ne kadar mühim ise kavâʻid-i sıhhiyeye tatbîkan icrâsı 
da o derece ehemdir. Banyonun sûret-i icrâsını, zamânını, müddetini taʻyîn 
edecek ve bu bâbda bünyeyi, mizâcı nazar-ı dikkate alarak

kavâʻid-i sıhhiyeye tatbîkan beyân-ı efkâr eyleyecek ancak tabîbdir. Çün-
kü zuʻafâ ile esıhhâ ve sıracalı biriyle iltihâb-ı kasabât-ı müzmine mübtelâ 
bir diğeri nasıl hep bir tarzda banyo edebilirler?

Daha hiç banyo yapılmadığı hâlde evvel emirde sâhilde gezinerek 
deniz havâsı ile imtizâc u ülfete saʻy etmelidir. Bu tedbîr bâ-husûs sâhilde 
yaşamayanlar için mühimdir.

Banyo İçin Hangi Libâsı Kabûl Etmelidir?

En basîtini ve en yumuşağını ve suyun mürûruna en ziyâde müsâʻid 
olanı, eğer açık bir yerde ve kumluk bir mahalde banyo ediliyorsa hiç 
ayakkabı lâzım değil, yok eğer kayalık bir mahalde denize giriliyorsa kö-
seleden maʻmûl tabanı kuvvetli terlik giymelidir.

Banyoya Ne Vakit ve Sâʻat Kaçta Girmelidir?

Şahsın iʻtiyâdâtı ve istiʻdâdı, denizin ahvâli ve esbâb-ı sâire nazar-ı 
dikkate alındığı hâlde bu suâlde [suâle] sûret-i mutlakada cevâb verile-
mez. Dö Trolo'ya göre banyo yapmak için en ziyâde muvâfık zamân sabâh 
alafranga sâʻat dokuz ile on bir arasında ve harâret-i şemsiyeden mukad-
demdir. Lâkin ekser etıbbâ öğleden sonra banyo edilmesi ve bunun için 
de alafranga sâʻat üç ile dört arasını tercîh ediyorlar. Zîrâ bu zamânda su 
sabâhtakinden daha sıcakdır. Ondan başka

havânın harâreti münâsebetiyle banyoya girip çıkar iken o derece üşün-
mez. Harâret müsâʻid olduğu hâlde sabâhleyin de banyo yapılabilir. Lâ-
kin yatakdan kalkar kalkmaz denize girmemek ve biraz seyir ve hareket-
den sonra husûsuyla acıkmadan banyo etmek ehemdir. Açlık, husûsuyla 
çocuklarda bir hâlet-i zaʻfiye peydâ eder ki bu hâl suda tezâyüd etmekle 
aksü'l-amel gecikir. Çocukların banyodan çıkar çıkmaz yemek yemeleri 
lâzımdır. Bazı sevâhil vardır ki orada sabâhleyin denize girmek öğleden 
daha hoşdur. Bu da ahvâl-i cevviyeden ileri gelir. Bazı mahallerde orta 
günde şiddetli meltemler hübûb etmekle emvâc tekessür eder ki bu hâlde 
denize girmek büyüklere müsâʻid olsa bile küçüklere olamaz. Akşâmları 
banyo husûsuyla çocuklara iyi değildir. Gurûb-ı şemsde meltem-i berrî sâ-
hil-i bahra ziyâde bir serinlik getireceğinden ziyâde bir tahaffuz lâzımdır.

Banyoya girmezden mukaddem bir müddet sâhilde dolaşıp havâ-yı 
bahrînin harâretiyle harâret-i vücûd arasında bir muvâzenet peydâ etmeli-
dir. Lâkin esvâbı çıkardıkdan sonra denize girmeden mukaddem üşüyün-
ceye kadar beklemeği söylemek zâiddir.

İnsân üşümeden mukaddem denize girmelidir. Zîrâ vücûd evvelce 
üşür ise suya girdiğinde bu hissiyet ziyâdeleşir. Çünkü suyun ve havânın 
derece-i harâreti her ne olursa olsun deniz banyosu dâimâ soğuk banyolar 
sırasında olduğundan sürʻatle vücûddan bi'l-cümle uzviyetden ziyâdece 
bir mikdâr harâreti refʻ eder ki bu hâlde suya girmezden mukaddem kesb-i 
zaʻf eylemiş olan kuvve-i hayâtiye banyoda daha bedter meftûr olmağla 
aksü'l-amel gecikir ve bu yolda banyo vücûdu takviye edeceğine zayıflatır. 
İşte bunun için banyoya girmezden mukaddem hafîfçe gezinmek ve bu 
cihetle vücûdun harâreti biraz mürtefiʻ olduğunda banyo eylemek iyidir.

Denize Nasıl Girmelidir?

Bazısı sâhilde soyunup durur ve dalganın vürûduna intizâr eder. Bir 
takımı suya doğru yavaş ilerler ve eğilip doğrularak icrâ-yı harekât eyler. 
Bir takımı da sürʻatle girerek birkaç dakîka başını sekiz-dokuz defa so-
kup çıkarır. Doktor Paul Labarthe diyor ki: "Bu usûllerin hepsi fenâ olup 
denize defʻaten, su boyuna gelinceye kadar girmek iyidir. Bu usûl yüzmek 
bilmeyenler içindir. Yoksa yüzme bilenler birdenbire denize atlayarak da-
larlar". Doktor Bruchard koşarak 

ve etrâfa su sıçratarak girmeği ve birkaç adım ileri ilerledikden sonra diz-
leri kıvırarak iki-üç defa dalmağı ve aynı zamânda hemen umûmiyetle his-
solunan sıkıntıyı, boğulma hissini tenkîs için yumruklarla sadrı ovmağı 
tavsiye ediyor.

Suya bir defa girildi mi orada hiç hareket etmeyip durmak fenâdır. 
Harekâtdan en iyisi yüzmekdir. Yüzmek bilinmiyorsa koşmak, sıçramak 
lâzımdır. Harekât dâimâ hissolunan sıkıntıyı tenkîs ve banyo müddetini 
temdîd edebilir.

Banyoda Ne Kadar Durmalı?

Suyun teʼsîrâtı eşhâsa göre tahallüf eylediğinden sûret-i mutlakada 
cevâb verilemeyen suâllerden biri de bu. Lâkin umûmiyetle denilebilir ki 
banyoda, denizde o derece çok durmamalıdır ki bu müddet sinne, bünyeye, 
suyun ve havânın derece-i harâretine, ahvâl-i bahriyeye, sıhhat-i şahsiyeye 
göre tahallüf eder. Genç ve zaʻîf çocuklar denizden çabuk çıkmalıdırlar. 
Çocuklara suyun harâretine göre birkaç sâniyeden iki-üç dakîkaya kadar 
denizde bulunmak kâfidir. Zîrâ çocuklar ancak kısa bir müddet için ban-
yoya devâm edebilirler.

Büyükler banyoda bir çâyrek, yarım sâʻat kalabilirler.

Husûsan mevsim-i sayfda ve sıcak bir havâda zuʻafâ aslâ banyoda çok 
durmamalıdır. İster kavî olsun ister zaʻîf olsun herkes banyo etmeğe yeni 
başladığında iʻtiyâd edinceye kadar denizde çok durmamalıdır.

Umûmiyetle denilir ki banyoda iken aksü'l-amelden sonra vücûd 
üşümeğe yüz tuttu mu titremeyi beklemeksizin hemen banyodan çıkma-
lıdır.

Banyodan çıkar çıkmaz sâhilde açık saçık, hareketsiz durmakda 
maʻnâ yokdur. Zîrâ bu zamânda soğuğun teʼsîri gâyet şedîddir. Derʻakab 
silinip giyinmek ve rüzgârdan mahfûz bir yerde bulunmak lâzımdır. Mel-
bûsâtın bir kısmı vücûda geçirildiği anda artık bürûdet hissi mahvolur. Na-
bız eski vüsʻatini ahz eder. Harekât-ı teneffüsiye intizâma girer. İştihâ açı-
lır. Hiss-i tebevvül derʻakab zuhûr eyler. Bu hâlde insân kendisinde ziyâde 
bir huzûr ve râhat, ziyâde bir meserret ve kuvvet hisseyler.

Doktor Bruchard çocukların banyodan çıktıkdan sonra bir-iki sâniye 
ayaklarını sıcak suya koymağı tavsiye ediyor. Mûmâileyhe göre bu usûl 
hem çocuğun ayaklarını temizler hem de soğuk suyun biraz başa sevk ey-
lediği kanı

ayaklara celb ve cezb eder. Banyodan çıktıkdan sonra bir örtü ile vücûdu 
kurulamalıdır.

Çocuğu giydirdikden sonra hareket etdirmeli. Eğer hâlâ üşüme git-
mediyse bu hâl banyo müddetinin uzamış olduğuna delâlet eder ki biraz 
çay menkûʻu bu bâbda pek iyidir. Banyodan sonra çocuğu aslâ yatırma-
malıdır.

Üç yaşından aşağı olan çocuklar denizde banyo yapamazlar. Denizin 
vüsʻati ve denize girildiği zamân cân evinde hâsıl olan sıkıntı ve dalgala-
rın gürültüsü ve çarpıntısı bu yaşdaki çocukları pek fenâ ihâfe eder. Lâkin 
bu gibi etfâl denizin suyundan değil, havâsından istifâde etmelidirler. Ço-
cukları aslâ haberi olmaksızın denize daldırmamalıdır. Kendiliklerinden 
banyoya girmelerine alıştırmalıdır ki bunun için de sâkit ve râkid bir havâ-
da çocukları sâhilde gezdirerek denizin hâlini göstermek kâfidir. Denizin 
üzerine batmayacak hafîf şeyler atıp baʻdehû dalgalarla sâhile geldiğinde 
arayıp bulmalıdır ki bilâhare bu nümâyişlerle çocuğu ne dalgaların gürül-
tüsü korkutur ne de manzarası.

-Son-

